MALTA

KAMRA TAD-DEPUTATI 

KUMITAT PERMANENTI DWAR L-AFFARIJIET BARRANIN U EWROPEJ

(Rapport Uffiċjali u Rivedut)

L-GĦAXAR PARLAMENT

Laqgħa Nru. 1

It-Tlieta, 21 ta' Ottubru, 2003

Stampat fl-Uffiċċju ta' l-Iskrivan

Kamra tad-Deputati

Malta

Prezz Lm1

L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ

Laqgħa Nru. 1

It-Tlieta, 21 ta' Ottubru, 2003

Il-Kumitat iltaqa' fil-Palazz, il-Belt Valletta, fis-6.58 p.m.

Talba

  THE CHAIRMAN (Onor. Michael Frendo): Nistgħu nagħtu bidu għal din l-ewwel laqgħa tal-Kumitat Permanenti dwar l-Affarijiet Barranin u Ewropej waqt li nilqa’ lill-membri kollha tal-kumitat.  Irrid ngħid li fost id-dokumenti li tqassmu lill-membri hemm estratt mill-iStanding Orders tal-Kamra tad-Deputati li jittratta dwar it-twaqqif  ta’  dan il-kumitat.  Xtaqt ngħid ukoll li l-kumitat se jkollu wkoll l-okkażjoni li jiddiskuti kif l-aħjar li jqassam ix-xogħol tiegħu u kif l-aħjar li wieħed jorganizza ruħu. 

Hawnhekk irrid ngħid li bħala president ta’ dan il-kumitat ħassejt li huwa importanti li l-ewwel laqgħa tkun dedikata għall-konferenza inter-governattiva u dan minħabba l-urġenza tas-suġġett. Il-fatt li qed niddedikaw din l-ewwel laqgħa għal din it-tema ma jfissirx li mhux se jkollna l-okkażjoni li niddiskutu mal-membri kollha kif l-aħjar wieħed jimxi biex dan il-kumitat ikun jista’ jaqdi l-funzjonijiet kollha tiegħu. 

Irrid ngħid li tqassmet lill-membri kopja tat-Trattat Kostituzzjonali għall-Ewropa, ix-xogħol tal-Konvenzjoni Ewropea, kif ukoll kopja ta’ ittra li l-Prim Ministru kiteb lill- Silvio Berlusconi fit-8 ta’ Settembru,  dokument li diġa` tqiegħed fuq il-Mejda tal-Kamra. 

Għandna wkoll talba biex ikunu preżenti membri ta’ l-istampa biex jiġbdu parti  minn din il-laqgħa. Hawn xi oġġezzjoni? (Onor. Membri: Le)  

Il-Kumitat qabel li membri ta’ l-istampa jkunu preżenti waqt il-laqgħat tal-Kumitat

 ONOR. MICHAEL FRENDO: Naħseb li nistgħu nibdew immedjatament billi nistieden lill-Ministru għall-Affarijiet Barranin biex jagħmel il-preżentazzjoni tiegħu dwar is-sitt konferenza inter-governattiva dwar it-Trattat tal-Kostituzzjoni Ewropea. Il-Ministru.


IS-SITT KONFERENZA INTER-GOVERNATTIVA:  IT-TRATTAT DWAR KOSTITUZZJONI EWROPEA

  ONOR. JOE BORG (Ministru għall-Affarijiet Barranin): Grazzi, Sur President. Qabel ma nibda bil-presentation xtaqt li nagħti ftit background dwar minn fejn tlaqna u fejn wasalna llum.  

Tajjeb li wieħed ifakkar li l-konferenza inter-governattiva ta’ qabel din li hemm  għaddejja bħalissa u li bdiet f’Ruma fl-4 ta’ Ottubru, kienet il-konferenza inter-governattiva li kienet wasslet għat-Trattat ta’ Nizza, konferenza inter-governattiva intensiva ħafna. Fil-fatt kien hemm xhur sħaħ ta’ laqgħat fuq livell politiku li wasslu biex fil-Kunsill Ewropew ta’ Nizza jintlaħaq ftehim fuq diversi aspetti. Wieħed jista’ jgħid li kien hemm diversi aspetti tat-Trattat ta’ Nizza li l-ftehim fuqhom intlaħaq mingħajr wisq diffikulta`, pero` fuq l-aspett istituzzjonali d-diskussjoni  bejn il-kapijiet ta’ l-istat u l-ministri ta’ l-affarijiet barranin damet għaddejja iżjed milli kien previst. Fil-fatt, kif kulħadd jiftakar, din baqgħet għaddejja matul il-lejl biex fl-aħħar waslu għal dan it-trattat. 

Qed nagħti din il-background minħabba l-fatt li minkejja li f’Nizza ntlaħaq ftehim fis-sigħat bikrin ta’ filgħodu, mill-ewwel kien jidher li kien hemm ċerti gvernijiet li ma kenux mija fil-mija sodisfatti b’dak il-ftehim f’dak li għandu x’jaqsam ma’ l-aspetti istituzzjonali. Wieħed jista’ jgħid ukoll li t-Trattat ta’ Nizza għadda għall-proċess ta’ ratifika u dan il-proċess ta’ ratifika għadu għaddej sal-lum.  

Fit-Trattat ta’ Nizza stess hemm riferenza għall-fatt li dan it-trattat u dan il-ftehim li ntlaħaq dwar ċerti aspetti kellu jkun biss fuq fażi intermedjarja jew inkella temporanja. Fil-fatt kien hemm riferenza fid-diskussjonijiet stess -  u jidhirli anke fit-Trattat ta’ Nizza - għal konferenza inter-governattiva oħra li kellha ssir sabiex tingħata sura iktar definittiva għall-Unjoni Ewropea. L-idea kienet li adirittura ssir konferenza inter-governattiva li kellha twassal għal forma ta’ kostituzzjoni Ewropea.   

Fil-fatt wieħed jista’ jgħid li kważi immedjatament wara li tlesta dan il-proċess u beda l-proċess ta’ ratifika tat-Trattat ta’ Nizza, bdew it-tħejjijiet għal din il-konferenza inter-governattiva u ttieħdet id-deċiżjoni - naħseb li kienet deċiżjoni għaqlija ħafna - li l-proċess ta’ kif it-trattati oriġinali kienu qed jiġu mibdula u emendati matul il-perijodu ta’ l-eżistenza tal-komunitajiet Ewropej, imbagħad il-Komunita` Ewropea, imbagħad  l-Unjoni Ewropea, ma kienx se jwassal għall-qabża, jekk wieħed jista’ isejħilha hekk, fil-kwalita` tat-trattati nfushom biex naslu għal xi forma ta’ kostituzzjoni Ewropea. 

Anke l-metodu stess ta’ kif għandhom isiru t-tħejjijiet preparattivi għall-konferenza governattiva li fl-aħħar mill-aħħar kellu jwassal, jekk kellu jwassal, għall-kostituzzjoni Ewropea, kellu jkun differenti minn dak li s-soltu jiġi wżat. Kellu jkun metodu oriġinali u b’hekk inħolqot l-idea tal-konvenzjoni li fiha kienet tinkorpora rappreżentanza wiesgħa kemm jista’ jkun ta’ kulmin b’xi mod jew ieħor għandu interess jew kellu interess fl-iżvilupp ta’ kostituzzjoni għall-Ewropa. 

Wieħed forsi jiftakar li meta l-konvenzjoni ġiet imwaqqfa, il-pajjiżi li ma kenux għadhom saru membri ta’ l-Unjoni Ewropea - u għadhom sal-lum ma sarux - ġew ukoll mistiedna li jipparteċipaw fil-konvenzjoni. Aħna bħala Malta ġejna mitluba biex ninnominaw rappreżentant governattiv u rappreżentant alternate. Il-Parlament ġie wkoll mitlub li jinnomina żewġ rappreżentanti u fil-każ tagħna nnominajna wieħed min-naħa tal-gvern u l-ieħor mill-oppożizzjoni u żewġ alternates li l-istess, wieħed min-naħa tal-gvern u l-ieħor mill-oppożizzjoni. Irrid ngħid li x-xogħol tal-konvenzjoni mexa b’ritmu tajjeb ħafna u waslu anke għal ċerti deċiżjonijiet li fihom infushom kienu deċiżjonijiet sinifikattivi f’dak li għandu x’jaqsam mas-sura futura li għandha tieħu l-Ewropa. 

Imbagħad kien hemm il-fażi ta’ l-aħħar fejn ġew trattati ċerti aspetti tat-trattat kostituzzjonali u kważi kważi ttieħdu ċerti deċiżjonijiet fl-aħħar mumenti - fl-aħħar ġimgħat u f’ċerti każi fl-aħħar jiem - b’mod partikolari f’dak li għandu x’jaqsam mat-tielet parti tat-trattat kostituzzjonali, li ħalla lil ċerti membri tal-konvenzjoni xi ftit jew wisq diżappuntati bir-riżultat aħħari. Dan mhux neċessarjament minħabba l-kontenut tiegħu imma minħabba  li ma kellhomx opportunita` biżżejjed biex forsi anke jidħlu f’ċerti aspetti partikolari. 

Il-fatt huwa li l-konvenzjoni wasslet biex ġie ppreżentat abbozz ta' trattat kostituzzjonali  li huwa l-abbozz li ġie ċċirkolat hawnhekk. Wieħed irid jgħid li dan l-abbozz fih il-proposta  biex il-konferenza inter-governattiva tal-pajjiżi membri ta’ l-Unjoni Ewropea u tal-pajjiżi li se jissieħbu fl-Unjoni Ewropea fl-1 ta’ Mejju tas-sena d-dieħla, tkun tista’ teżamina l-provvedimenti li hemm u mbagħad tasal biex tadotta l-abbozz kif inhu jew b’tibdil skond kif il-konferenza tiddeċiedi.  

Wieħed irid jgħid li l-konferenza inter-governattiva hija komposta minn rappreżentanti tal-15-il pajjiż membru fuq livell ta’ kapijiet ta’ stat u kapijiet tal-gvern, jiġifieri l-prim ministri jew il-presidenti. Il-pajjiżi li se jissieħbu fl-1 ta’ Mejju tas-sena d-dieħla huma wkoll parti mill-konferenza inter-governattiva, bl-istess drittijiet bħall-pajjiżi li huma diġa` membri ta’ l-Unjoni Ewropea u għandek ukoll ir-Rumania, il-Bulgaria u t-Turkija li pparteċipaw f’observer capacity. Imbagħad għandek ir-rappreżentant tal-kummissjoni jew il-kummissarju jew inkella, fil-każ tal-laqgħa fuq il-livell ta’ kapijiet ta’ stat, għandek il-president tal-kummissjoni u għandek ukoll żewġ membri parlamentari Ewropej li jattendu u jipparteċipaw fil-laqgħat fuq livell ministerjali. 

Fis-summit tal-konferenza inter-governattiva, jiġifieri fuq livell ta’ kapijiet ta’ stat u kapijiet tal-gvern, jiġi mistieden il-President tal-Parlament Ewropew biex jipparteċipa f’partijiet tal-konferenza. Dan m’għandux carte blanche, biex ngħid hekk, biex jipparteċipa fil-konferenzi kollha.  Naturalment jiena għedt dan kollu biex nipprova nagħti ftit background tal-konferenza inter-governattiva. Issa ngħaddi biex forsi nidħol f’ċerti dettalji dwar it-trattat kostituzzjonali, pass sinifikanti ħafna fl-istorja Ewropea. 

Kif ippruvajt ngħid s’issa, it-trattat kostituzzjonali huwa abbozz għal trattat li għandu għall-ewwel darba jistabilixxi kostituzzjoni f’dokument wieħed sostantiv għall-Unjoni Ewropea. Wieħed jista’ jgħid li b’mod ġenerali, il-gvern huwa sodisfatt bir-riżultat li hemm u huwa f’pożizzjoni li jaċċetta dan id-dokument. Meta qed ngħid dan ma rridx infisser li kulma hemm fit-trattat kostituzzjonali huwa aċċettabbli minna mingħajr ma nippruvaw niċċaraw ċerti punti. Fil-fatt kif se nuri iktar ‘il quddiem, il-gvern qiegħed jara xi jgħidu ċerti provvedimenti tat-trattat kostituzzjonali biex jara eżattament x’jistgħu jkunu l-implikazzjonijiet u allura jieħu pożizzjoni aħħarija dwarhom once li jkollu l-pożizzjoni ċċarata. Dan diġa` beda jsir fl-ewwel laqgħat li kellna. Hemm ċerti aspetti oħrajn fejn il-pożizzjoni tal-gvern hija li nippruvaw inbiddlu jew intejbu dak li hemm fit-trattat kostituzzjonali, pero` b’mod ġenerali - u naħseb li huwa tajjeb li wieħed jissottolinja dan il-punt - it-trattat kostituzzjonali huwa tajjeb. 

Xi kultant il-focus tkun fuq ċerti aspetti li aħna ngħidu li ma naqblux magħhom u minħabba f’hekk il-perception tkun li allura t-trattat m’huwiex tajjeb għalina. Fir-realta` il-bulk tat-trattat huwa diġa` tajjeb ħafna u aċċettabbli - u dan jgħiduh il-pajjiżi membri kollha u l-pajjiżi li se jissieħbu kollha - tant hu hekk li kważi kulħadd jgħidlek li għallinqas 90% tat-trattat huwa aċċettabbli.  Issa ta’ min jgħid li jekk kull pajjiż għandu 10% mit-trattat li m’huwiex aċċettabbli pero’ kif irriżulta anke fid-diskussjonijiet li kellna, ħafna mill-aspetti li m’humiex aċċettabbli jew li hemm bżonn kjarifika dwarhom jew li hemm bżonn li nkomplu nidħlu iżjed fihom biex naraw insibux xi soluzzjoni aħjar, huma komuni għall-pajjiżi kollha jew għal diversi pajjiżi. Ir-realta` hi li dawk l-10% - jekk inhuma 10% - jirrappreżentaw bażi komuni ħafna għall-pajjiżi membri u l-pajjiżi li se jissieħbu.   Issa x’inhuma r-raġunijiet għaliex wieħed jista’ jgħid li b’mod ġenerali dan it-trattat huwa aċċettabbli? 

L-ewwelnett wieħed jista’ jgħid li huwa kompromess milħuq li jirrispetta l-bilanċ. Jekk wieħed iħares lejn il-pajjiżi membri ta’ l-Unjoni Ewropea jsib li hemm pajjiżi membri bħall-Ġermanja, Franza, ir-Renju Unit u l-Italja li huma kbar ħafna, hemm pajjiżi li huma ta’ daqs medju u għandek pajjiżi li huma żgħar jew żgħar ħafna bħalma aħna aħna. Għandek ukoll il-pajjiżi Nordiċi li għandhom sistemi u anke xi kultant attitudnijiet u atteġjament differenti minn pajjiżi li huma Mediterranji.  Għandek diversi aspetti li jvarjaw bejn pajjiż membru u ieħor u naħseb li meta wieħed jieħu in konsiderazzjoni dan kollu, isib li t-trattat jipprova jasal għal kompromess li jġib bilanċ li tista’ tiddiskrevih bħala bilanċ aċċettabbli għall-pajjiżi membri kollha. Fil-parti l-kbira tiegħu huwa bilanċ li jilħaq il-bżonnijiet differenti u l-prospettivi differenti tal-pajjiżi membri u tal-pajjiżi li se jissieħbu. Huwa kompromess bejn pożizzjonijiet li fil-bidu tad-diskussjonijiet kemm-il darba kienu pożizzjonijiet li wieħed jista’ jiddiskrevihom bħala kontrastanti. 

Għandek ukoll diversi innovazzjonijiet intiżi sabiex fil-futur l-Unjoni Ewropea tkun tista’ topera b’mod aktar effettiv u aktar trasparenti. Forsi kritika li kemm-il darba ssir min-naħa taċ-ċittadini Ewropej hija dwar il-fatt li l-Unjoni u anke l-istrutturi tagħha m’humiex daqshekk trasparenti. Barra mill-kritika min-naħa taċ-ċittadini,  din il-ħaġa tagħti lok anke għal ċerta diffidenza fid-deċiżjonijiet li jkunu qed jittieħdu. Jien naħseb li dan it-trattat kostituzzjoni jipprova kemm jista’ ikun jagħmel l-operat ta’ l-Unjoni Ewropa u ta’ l-istituzzjoni ta’ l-Unjoni iżjed trasparenti u fl-istess waqt iżjed effettivi.

Irrid ngħid ukoll li l-gvernijiet kollha li qed jipparteċipaw fil-konferenza inter-governattiva huma konxji mill-bżonn li ma tinħattx il-biċċa xogħol siewja li wettqet il-konvenzjoni. Fil-fatt f’mument minnhom, il-ministru ta’ l-affarijiet barranin ta’ l-Italja  uża l-espressjoni li ġiet ripetuta minn diversi oħrajn li “m’għandhiex tinfetaħ Pandora’s box”, fis-sens li m’għandniex nippruvaw nerġgħu nagħmlu kostituzzjoni ġdida jew trattat kostituzzjonali ġdid imma għandna naħdmu fuq it-trattat kostituzzjonali li ġie ppreżentat lill-konferenza inter-governattiva. 

Ta’ min ifakkar ukoll li fis-summit ta’ Thessaloniki kien ġie deċiż li l-abbozz tat-trattat kostituzzjonali għandu jservi bħala bażi tajba għad-diskussjonijiet fi ħdan il-konferenza inter-goverattiva u s-summit ta’ nhar il-Ġimgħa fi Brussel reġa’ ikkonferma dan,  fejn fil-fatt jgħid li t-trattat kostituzzjonali huwa bażi tajba sabiex il-konferenza inter-governattiva tkun tista’ tasal għal riżultat aħħari.   Issa qabel ma nidħol fuq l-aspetti li għandhom x’jaqsmu mal-pożizzjoni Maltija fuq it-trattat kostituzzjonali, ikun tajjeb li wieħed iħares ftit lejn l-aspetti pożittivi għaliex inkella jista’ jiġri li l-perception li toħroġ, kif għedt qabel, tkun li t-trattat kostituzzjonali għandu ħafna difetti.  Naħseb li importanti li wieħed mill-ewwel jgħid li t-trattat kostituzzjonali għandu ħafna pożittiv li mhux biss huwa aċċettabbli imma huwa ħaġa li wieħed għandu jirrakkmanda. 

Fil-fatt ġew elenkati valuri u għanijiet bħala pedament li fuqhom l-Unjoni għandha ssejjes kull inizjattiva li tieħu. Dawn huma valuri li l-poplu Malti dejjem ħaddan.  Jiena mhux se noqgħod nidħol fid-dettall inkella ma nispiċċaw qatt -  forsi fil-fażi ta’ diskussjoni wieħed ikun jista’ jidħol f’ċerti aspetti - pero` m’hemmx dubju li għandek elenku ta’ valuri li aħna naqblu magħhom mija fil-mija. Ta’ min isemmi hawnhekk li f’dak li għandu x’jaqsam mal-valuri li wieħed isib fil-preambolu, aħna flimkien ma’ numru ta’ pajjiżi oħrajn qegħdin ngħidu li għandu jidħol ukoll il-valur tal-Kristjaneżmu bħala bażi tas-soċjeta` Ewropea.

Aspett li huwa ġdid u li huwa importanti u sinifikanti ħafna huwa l-personalita` legali li ngħatat l-Unjoni Ewropea, jiġifieri l-Unjoni Ewropea llum għandha personalita` ġuridika jew personalita` legali fiha nnifisha. Dan ifisser li hi tista’ tidħol bħala entita` ġuridika f’obbligi f’dak li għandu x’jaqsam max-xena internazzjonali u allura jkun ferm iżjed faċli li l-Unjoni tkun hija nfisha membru, per eżempju, ta’ trattati internazzjonali u konvenzjonijiet internazzjonali u li tipparteċipa bħala membru hi stess f’dawn it-trattati internazzjonali. Il-fatt stess li hi għandha personalita` ġuridika tagħmilha sieħeb ma’ counterparts oħra li magħhom tkun qed tiddiskuti b’mod ferm aktar kredibbli milli  sal-lum.   

It-trattat kostituzzjonali jagħti wkoll preżenza iktar viżibbli lill-Unjoni Ewropea, l-ewwelnett bis-saħħa tal-kostituzzjoni nnifisha u t-tieni bl-introduzzjoni tal-kunċett ta’ ministru ta’ l-affarijiet barranin ta’ l-Unjoni.  It-trattat kostituzzjonali jipprovdi għal ministru għall-affarijiet barranin li hija ħaġa ġdida u fiha nnifisha tagħti apparenza fiżika lill-Unjoni  f’dak li għandu x’jaqsam ma’ diskussjonijiet li l-Unjoni jkollha fil-qasam internazzjonali. Aspett ieħor huwa l-prominenza li tingħata għar-relazzjoni li l-Unjoni Ewropea għandu jkollha mal-ġirien tagħha. Fit-trattat kostituzzjonali hemm li r-rwol ta’ dan il-ministru ta’ l-affarijiet barranin  huwa wkoll biex iservi ta’ mezz biex l-Unjoni  tkun tista` tmexxi ‘l quddiem ir-relazzjonijiet tagħha mal-ġirien kemm jekk huma pajjiżi singoli kif ukoll jekk huma gruppi ta’ pajjiżi.  Issa wieħed jista` isemmi wkoll bħala riżulat pożittiv l-estensjoni tal-vot maġġoritarju, Sur President. 

Huwa ovvju li hekk kif l-Unjoni Ewropea tikber iżjed fin-numru, l-unanimita` għandha tibqa’ biss bħala eċċezzjoni f’oqsma li huma partikolarment sensittivi għall-pajjiżi membri individwali.  F’dak li għandu x’jaqsam ma’ politika barranija, ma’ difiża u ma’ tassazzjoni nżammet l-unanimita`. Aħna fost dawk il-pajjiżi li nsostnu li l-unanimita` għandha tibqa` f’ċerti oqsma riservati waqt li fl-oqsma l-oħrajn kollha, jekk verament irridu li l-Unjoni tiżviluppa iżjed fiha nnifisha, allura huwa essenzjali li l-vot maġġoritarju għandu jiġi estiż għall-oqsma li sal-lum kienu jaqgħu taħt ir-regola ta’ l-unanimita`. Huwa ovvju li dan itejjeb l-effiċjenza u jagħti iżjed possibbilta` lill-Unjoni Ewropea tieħu deċiżjonijiet li forsi sal-lum ma setgħetx tasal għalihom minħabba fil-prinpċipju ta’ l-unanimita`. Hawnhekk nerġa nirrepeti li fl-oqsma li huma sensittivi, it-trattat kostituzzjonali jżomm l-unanimita` u l-pożizzjoni tagħna taqbel perfettament ma’ dan.  

Aspett pożittiv ieħor huwa l-mezz kif it-trattat kostituzzjonali jipprova jqarreb l-Unjoni Ewropea iżjed lejn iċ-ċittadin. Dan sar l-ewwelnett billi t-trattati ġew simplifikati ferm iżjed. Qabel kellek serje ta’ trattati li xi kultant kien diffiċli li ssegwi minn wieħed għall-ieħor. Kellek it-trattati oriġinali, imbagħad kellek id-diversi trattati li saru bis-saħħa tal-konferenzi inter-governattivi. Dan it-trattat kostituzzjonali jgħaqqad kollox flimkien u allura huwa ferm iżjed sempliċi – ovvjament sakemm jista` jkun sempliċi - li wieħed jasal biex isegwi dak li jirrigwarda l-Unjoni Ewropea.  Għandek ukoll simplifikazzjoni ta’ l-istrumenti leġislattivi, jiġifieri dawk li nsejħulhom direttivi, regolamenti u deċiżjonijiet.  

Illum fit-trattat kostituzzjonali għandek sistema` li hija ferm iżjed sempliċi u għandek il-konsolidament tat-tliet pilastri ta’ Maastricht. Fit-Trattat ta’ Maastricht kellek l-acquis li jaqa` taħt dik li nsejħulha the first pillar, li huwa l-acquis normali; imbagħad kellek dak li għandu x’jaqsam mal-common foreign security policy bħala t-tieni pilastru;  u t-tielet pilastru kien dak li għandu x’jaqsam mal-ġustizzja u l-intern. Fit-trattat kostituzzjonali għandek kemm jista’ jkun konsolidament ta’ dan kollu, pero` mingħajr ma jiġu ppreġudikati l-arranġamenti speċjali taħt it-tieni u t-tielet pilastru li baqgħu fuq livell li wieħed jista’ jsejjaħlu inter-governattiv. 

Wieħed jista jsemmi wkoll li qed jissaħħaħ is-sehem tal-Parlament Ewropew fil-proċess tat-teħid tad-deċiżjonijiet. Fit-trattat kostituzzjonali għandek diversi provvedimenti li jipprovdu biex il-Parlament Ewropew ikun iżjed imdaħħal fid-deċiżjonijiet li jittieħdu.  It-trattat kostituzzjonali jipprovdi għal iżjed każi ta’ deċiżjoni konġunta bejn il-Parlament Ewropew u l-Kunsill tal-Ministri.  Irrid ngħid ukoll li għalkemm fit-trattat kostituzzjonali għandek provvediment għal vuċi aktar qawwija lill-parlamenti nazzjonali, kien hemm ċerti pajjiżi li xtaqu li dawn ikunu mdaħħla iżjed. 

Il-karta tad-drittijiet fundamentali tal-bniedem ukoll ingħatat saħħa legali għax it-trattat kostituzzjanali jipprovdi għall-inklużjoni tagħha u allura din fiha nnfisha wkoll solviet ċerti problemi li setgħu jinqalgħu fil-prattika bejn il-konvenzjoni dwar id-drittijiet tal-bniedem tal-Kunsill ta’ l-Ewropa u l-prinċipji dwar id-drittijiet fundamentali tal-bniedem kif setgħu jiġu adottati mill-qorti ta’ l-Unjoni Ewropea.  Wieħed jista` jsemmi wkoll dritt ġdid li ngħata fit-trattat kostituzzjonali li ċittadini Ewropej se jkunu jistgħu jistiednu lill-kummissjoni tippreżenta proposta leġislattiva. Dan ifisser li issa se jkun hemm mezz kif ċittadini Ewropej ikunu jistgħu jagħmlu talba lill-kummissjoni sabiex din tkun tista` tippreżenta proposta leġislattiva lill-kunsill tal-ministri u lill-Parlament Ewropew. 

Għandek ukoll l-identifikazzjoni tal-kompetenzi ta’ l-Unjoni Ewropea maqsuma f’dawk li huma kompetenzi esklussivi ta’ l-Unjoni kif ukoll dawk li huma kompetenzi misti, jiġifieri kompetenzi li huma maqsuma bejn l-Unjoni u l-istati membri. Anke din fiha nnifisha tagħti lok li wieħed ikun jista` jaf eżattament fejn hu. Dan għaliex ċerti kompetenzi huma esklussivi għall-Unjoni u allura hija l-Unjoni li tiddeċiedi dwarhom, waqt li għandek kompetenzi li huma deċiżi bejn l-Unjoni f’ċerti aspetti u l-pajjiżi membri f’ċerti aspetti oħrajn. Qabel din il-ħaġa ma kenitx daqshekk ċara pero’ illum il-pożizzjoni ċċarat.  

Sur President, għandek ukoll il-klawsola dwar is-solidarjeta` fejn għandek li f’każ ta’ attakk terroristiku jew diżastru naturali, il-pajjiżi membri f’għaqda solidali bejniethom għandhom l-obbligu li jintervjenu sabiex jagħtu l-għajnuna meħtieġa.  Fl-istorja reċenti Ewropea kellna żewġ gwerer dinjija  u kellna wkoll il-komuniżmu. Fl-Unjoni Ewropea għandek pajjiżi li kienu kontra xulxin fiż-żewġ gwerer dinjija u se jissieħbu oħrajn li kienu fil-blokk komunista, pero’ issa b’din il-klawsola ta’ solidarjeta` ingħatat indikazzjoni li l-passat għadda u l-futur iħares lejn parteċipazzjoni solidali bejn il-pajjiżi kollha membri ta’ l-Unjoni.  Ngħaddi issa biex inħares ftit lejn il-pożizzjoni tal-Gvern Malti, Sur President. 

L-ewwelnett, apparti minn fejn hemm qbil, il-pożizzjoni tal-Gvern Malti nistgħu naqsmuha f’żewġ kategoriji.  Għandek dawk  li huma riservi, jiġifieri fejn aħna qed ngħidu li ma naqblux mal-provvedimenti tat-trattat kostituzzjonali.  Għandek imbagħad  dawk fejn aħna mhux qed ngħidu li ma naqblux imma qed ngħidu li hemm bżonn li nikkjarifikaw l-affarijiet biex ikollna moħħna mistrieħ li dak li hemm fit-trattat kostituzzjonali, ma jġibx effett li jaħdem kontra l-interessi ta’ Malta, speċjalment f’setturi ta’ sensittivita` partikolari. 

Xtaqt insemmi wkoll li aħna qed ngħidu li fil-preambolu għandha ssir riferenza ċara u diretta għall-Kristjaneżmu.  Ta’ min wieħed isemmi li din hija pożizzjoni li jsostnu pajjiżi oħrajn, bħalma huma l-Polonja, Spanja, l-Italja u l-Portugall. Aħna qegħdin magħhom fejn qegħdin insostnu li għandha ssir riferenza ċara u diretta għall-wirt Nisrani.  S’issa din il-ħaġa għadha ma ġietx ittratta, għalkemm numru ta’ kapijiet ta’ stat u gvern fis-sessjoni tal-ftuħ tal-konferenza inter-governattiva li saret fl-4 ta’ Ottubru, aċċennew għall-fatt li huma beħsiebhom jinsistu fuq dan il-punt. Aħna konna fost dawk il-pajjiżi pero’ sostanzjalment għadha ma bdietx diskussjoni dwar dan.  

Dwar il-Parlament Ewropew aħna qed ngħidu li l-minimu ta’ membri m’għandux ikun ta’ inqas minn sitta. Dan il-punt għamilnih ċar bħalma għamilnih fl-ittra anke li bagħat il-Prim Ministru lil Berlusconi fil-vesti ta’ President tal-Kunsill tal-Ministri ta’ l-Unjoni Ewropea.  Għedna ċar u tond li aħna nsostnu li biex pajjiż ikun jista’ jipparteċipa b’mod effettiv fil-Parlament Ewropew, importanti li n-numru minimu jkun ta’ sitta. Dan anke minħabba l-fatt li l-areas fejn il-Parlament Ewropew se jkun imdaħħal f’dak li għandu x’jaqsam mad-deċiżjonijiet li jittieħdu b’mod konġunt bejn il-Parlament Ewropew u l-Kunsill tal-Ministri, se jiżdiedu.  In-numru minimu ta’ erbgħa aħna nikkonsidrawh bħala numru baxx wisq u ma jippermettix li pajjiż membru jipparteċipa b’mod effettiv fil-Parlament Ewropew. Fl-aħħar laqgħa li kien hemm nhar il-ġimgħa, il-prim ministru tal-Lussemburgu wkoll qal l-istess ħaġa dwar il-parteċipazzjoni minima li għandha tkun ta’ sitta u naħseb li hemm numru ta’ pajjiżi oħrajn li jħossu li żgur li erbgħa huwa baxx wisq. Dwar dan irrid ngħid li fil-fatt semmew li n-numru minimu għandu jkun ta’ ħamsa, pero’ l-pożizzjoni tagħna hi li dan għandu jkun ta’ sitta.  

Sur President, xtaqt ukoll ngħid xi ħaġa żgħira dwar il-pożizzjoni fit-Trattat ta’ Nizza dwar il-maġġoranza kwalifikata, jiġifieri x’tip ta’ maġġoranza hemm bżonn biex jittieħdu deċiżjonijiet fil-Kunsill tal-Ministri. Kull pajjiż għandu dik li tissejjaħ weighted voting, fis-sens li pajjiż żgħir ikollu numru ta’ voti u pajjiż ikbar ikollu numru ikbar u allura kull pajjiż għandu weighting.  Barra minn hekk biex tittieħed deċiżjoni jrid ikun hemm maġġoranza tal-pajjiżi membri. Fejn hemm bżonn maġġoranza kwalifikata għandek id-dual majority, jiġifieri jrid ikollok maġġoranza ta’ pajjiżi membri li jivvotaw favur u  jrid ikollok maġġoranza kwalifikata abbażi ta’ dan il-weighted voting.  Dik hija l-pożizzjoni ta’ Nizza.  Dak li hemm propost fit-trattat kostituzzjonali jbiddel ftit din is-sistema. Xorta għandek bżonn tad-dual majority għax għandek bżonn ‘il fuq minn 50% tal-pajjiżi membri li jivvotaw favur il-proposta u 60% tal-popolazzjoni tal-pajjiżi membri. Issa l-pożizzjoni ta’ ċerti pajjiżi, b’mod partikolari ta’ Spanja u l-Polonja, hija li din kif inhi proposta fit-trattat kostituzzjonali taħdem kontrihom minħabba li l-weighting li huma għandhom jagħtihom iżjed saħħa milli meta taħdem il-proporzjon tal-popolazzjoni tagħhom kontra t-totalita` tal-popolazzjoni ta’ l-Unjoni Ewropea u allura qed joġġezjonaw għaliha. 

Sa ċertu punt ikun aħjar għalina jekk tibqa’ bil-weighting kif saret f’Nizza imma peress li aħna żgħar ħafna, id-differenza hija minima u allura għalina m’hijiex daqshekk xi ħaġa ta’ make or break. Ċerti pajjiżi qed jippreżentawha kważi bħala make or break u forsi dan huwa l-iżjed punt li huwa delikat u li minnu jiddependi jekk il-konferenza inter-governattiva hijiex se tkun suċċess u hux se tasal għall-konklużjoni matul il-presidenza Taljana sa Diċembru jew le. Jiena naħseb li jekk jintlaħaq ftehim fuq dan, l-affarijiet l-oħrajn kollha jsibu posthom. Jekk ma jintlaħaqx ftehim fuq dan, allura iva jkun hemm ir-riskju li l-konferenza inter-governattiva jew titwal jew adirittura tfalli. 

It-tieni punt l-iżjed delikat hija l-kwestjoni tal-maġġoranza kwalifikata. Hawnhekk qed nitkellem l-iktar b’mod ġenerali u mhux għal Malta pero` dan huwa delikat għalina wkoll.  Għalina dak li hemm fit-trattat kostituzzjonali m’huwiex diskriminatorju u allura wieħed jista’ jgħid li we can live with it. Kif inhu propost it-trattat kostituzzjonali għandek li l-president, il-ministru ta’ l-affarijiet barranin  - li jkun wieħed mill-viċi presidenti tal-kummissjoni fl-istess waqt - u 13-il kummissarju ieħor ikunu bil-vot u jifformaw il-kulleġġ tal-kummissarji, waqt li l-għaxra l-oħra - jiġifieri qed nitkellem għal meta tkun Unjoni ta’ 25 membru - ikunu kummissarji mingħajr vot. Fit-trattat kostituzzjonali għandek li dawn jalternaw, jiġifieri ħames snin minnhom Malta jkollha kummissarju fost il-15 bis-saħħa kollha tal-vot u l-ħames snin ta’ wara, Malta jkollha kummissarju li jkun fost l-għaxra kważi mingħajr saħħa ta’ xejn. Il-Ġermanja l-istess, f’ħames snin se jkollha kummissarju bis-saħħa kollha u fil-ħames snin ta’ wara jkollha kummissarju mingħajr il-vot. Dan qed ngħidu biex nuri li m’hemmx diskriminazzjoni u allura sa ċertu punt wieħed jista` jgħid li dan huwa aċċettabbli.

Sur President, hawnhekk irrid ngħid li l-pajjiżi ż-żgħar qed ngħidu li rridu nippruvaw li jkollna kummissjoni aħjar, pero’ ovvjament il-pajjiżi l-kbar qed jippruvaw jirreżistuna għax huma qed jgħidu li dan huwa parti minn pakkett sħiħ li għalih huma kellhom iċedu ċerti aspetti oħrajn. Aħna qed ngħidu - u meta ngħid “aħna” mhux qed nirriferi għal Malta biss imma għal ħafna pajjiżi ta’ daqs żgħir u medju - li kull pajjiż membru għandu jkollu kummissarju, li kull kummissarju għandu jkollu l-vot u li jkun parti mill-kulleġġ tal-kummissarji. Fl-aħħar laqgħa li kellna żidna wkoll li għandu jkollu wkoll portofolio tiegħu.  

Il-Kummissjoni Ewropea stess ħarġet bi proposta li tasal viċin dan għax qed tgħid li kull pajjiż membru għandu jkollu kummissarju bil-vot u jkun parti mill-kulleġġ tal-kummissarji.  Pero` mbagħad il-Kummissjoni Ewropea qed tgħid li l-kummissjoni għandha tinqasam f’numru ta’ gruppi u kull grupp ikollu kummissarju li jkun qisu l-head ta’ dak il-grupp. Għalkemm tista` tiġi rfinuta, permezz ta’ din il-proposta jkollna moħħna mistrieħ. Tista’ tiġi rfinuta fis-sens li jkollna garanzija li l-head ta’ dak il-grupp mhux jiġi dejjem mill-pajjiżi l-kbar imma jkollok sistema ta’ rotation fejn dan jista’ jkun minn pajjiż żgħir, jista jkun minn pajjiż kbir jew adirittura jkollok darba minn pajjiż żgħir, darba minn pajjiż ta’ daqs medju, darba minn pajjiż kbir, darba minn reġjun ġeografiku mod, darba minn reġjun ġeografiku mod ieħor eċċ. S’issa għad m’aħniex f’pożizzjoni li ngħidu li aħna kuntenti bil-proposta tal-kummissjoni qabel ma jiġu ċċarati ċerti affarijiet.  

Min-naħa l-oħra qed nagħmlu l-każ ukoll Ii fl-aħħar mill-aħħar huwa possibbli li kummissjoni ta’ 25 membru titla` sa 30. Din m’hijiex xi ħaġa ta’ barra minn din id-dinja għax il-portofolios jistgħu jinqasmu b’mod li kulħadd ikollu kummissarju bil-vot u b’portfolio. Imbagħad l-iżjed l-iżjed ikun hemm xi provvediment biex wieħed ikun moħħu mistrieħ li jkun hemm distribuzzjoni ekwa tal-portfolios, għalkemm wieħed irid ukoll iħalli ċerta mano libera u jkollu fiduċja fir-rwol tal-president tal-kummissjoni. Dan qed ngħidu għax jekk tmur kontra l-kunċett li l-kummissjoni m’hijiex marbuta mal-pajjiżi membri, allura kważi kważi għandek ftit ta’ kontradizzjoni.  Barra minn hekk, jekk inti jkollok kummissjoni li dwarha kważi kważi għandek ċerta diffidenza fil-president tal-kummissjoni, dan jista` jkun negattiv fih innifsu. 

Rigward il-president tal-Kunsill Ewropew aħna iżjed qegħdin infittxu kjarifika milli qed ngħidu li ma naqblux. Aħna qed ngħidu li għandu jkun hemm definizzjoni iżjed preċiża dwar il-parametri li jopera fihom il-president tal-kunsill, bażikament li jserħħu moħħ dak li jkun li għandu r-rwol ta’ chairman iżjed milli ta’ president tipo president ta’ l-Istati Uniti. Il-ħatra għandha ssir esklussivament fuq il-merti tal-persuna konċernata.  Jiġifieri għandu jkun hemm provvediment li jserraħ moħħ dak li jkun li l-president tal-Kunsill Ewropew mhux dejjem jiġi minn ċerti pajjiżi biss, imma li jista jsir minn kwalunkwe pajjiż dment li l-focus tkun fuq il-merti tal-persuna konċernata. 

Sur President, irrid ngħid ukoll li hemm qbil unanimu li l-ministru għall-affarijiet barranin ma jkunx maħtur b’sistema ta’ rotazzjoni imma jkun permanenti, jiġifieri l-ħatra tiegħu tkun għal perjodu ta’ ħames snin li tkun ekwivalenti għal perjodu ta’ ħatra ta’ kummissarju. Peress li l-ministru ta’ l-affarijiet barranin  huwa fl-istess waqt kummissarju allura jidħol il-kunċett tad-double hatting. Fir-rigward tal-council formations l-oħra - per eżempju, l-ECOFIN u l-oħrajn kollha, inkluż l-agrikoltura - għandu jkun hemm sistema ta` rotazzjoni. Minħabba n-numru kbir ta’ pajjiżi membri, biex din is-sistema ta’ rotazzjoni ma tfissirx li inti tispiċċa jkollok il-presidenza darba kull tnax-il sena u nofs, għandu jkun hemm sistema ta’ team presidency u allura inti jkollok numru ta’ pajjiżi li bejniethom ikollhom il-presidenza tal-council formations kollha għall-perjodu ta’ sena u nofs jew sentejn. B’hekk fuq perjodu ta’ sentejn int tkun parteċipi fil-presidenza ta’ dawn il-formazzjonijiet differenti tal-kunsill tal-ministri u b’hekk ir-rotazzjoni tiġi anke iżjed rapida.   L-importanti hu li meta jiġu ppreċiżati l-mekkaniżmu jkun hemm trattament ugwali bejn il-pajjiżi membri ta’ l-Unjoni.  

Biex nagħlaq, il-pożizzjoni tal-Gvern Malti hija wkoll li għandha tinżamm l-unanimita` f’affarijiet barranin, fuq id-difiża u fuq it-tassazzjoni. Hawnhekk qed ngħidu li aħna kuntenti bil-mod kif inhu t-trattat kostituzzjonali għax għandek l-unanimita` f’dak li għandu x’jaqsam ma’ l-affarijiet barranin, id-difiża u t-tassazzjoni. Jekk ikun hemm min jipprova jmexxi dawn l-oqsma lejn direzzjoni ta’ maġġoranza kwalifikata aħna noġġezzjonaw.  Ta’ min wieħed jgħid li diġa bdiet diskussjoni fuq l-aspett ta’ difiża u diġa bdew jiġi ċċarati ċerti punti. 

Per eżempju, f’dak li għandu x’jaqsam ma’ l-istructured cooperation - kif inhi fit-trattat kostituzzjonali jagħti qisu indikazzjoni li din hija materja li fuqha jiftehmu numru ta’ pajjiżi u tkun materja esklussiva tagħhom u ma jħallu lil ħadd jidħol fiha -  diġa’ ħarġet u tista’ tgħid li ġiet aċċettata li din għandna tkun inklussiva u mhux esklussiva. Jekk inti ma tridx ma tipparteċipax imma jekk inti trid, tista’ tipparteċipa u tista tidħol fiha at any moment in time.  B’dan il-mod wieħed jagħti lok anke għal iżjed aċċettazzjoni wiesgħa minn diversi pajjiżi membri fejn għandek diversi interessi li jvarjaw. 

Dan qed ngħidu għax għandek pajjiżi newtrali bħal Malta li ovvjament għandhom ċerti riservi u allura jaraw li dawk ir-riservi u salvagwardi qegħdin fit-trattat kostituzzjonali. Għandek pajjiżi oħrajn Ii minħabba fir-relazzjoni tagħhom intima fil-qafas tan-NATO, ma jridux li ssir xi ħaġa li b’xi mod jew ieħor tista` tagħmel undermining lin-NATO u allura t-trattat kostituzzjonali qed jipprova jilħaq bilanċ bejn dawn l-interessi differenti.  Jiena naħseb li f’dak ir-rigward għandna naslu.

Bħala għeluq nista’ ngħid li l-gvern jinsab impenjat sabiex jagħti l-kontribut tiegħu kif diġa’ fil-fatt beda jagħmel fil-konferenza inter-governattiva, sewwa fuq livell tal-focal points fejn rappreżentant tal-Gvern Malti qiegħed jieħu sehem fil-laqgħat li bdew, kemm fuq livell tal-ministeru ta’ l-affarijiet barranin fejn nipparteċipa jien u fuq kull suġġett li jitqajjem aħna dejjem nagħmlu l-pożizzjoni tagħna, kif ukoll fuq livell tal-kapijiet tal-gvern fejn qed jipparteċipa l-Prim Ministru nnifsu. L-importanti fl-aħħar mill-aħħar naħseb li kulħadd jaqbel li niġbdu ħabel wieħed - u qed ngħid hekk  anke fl-isfond tal-pajjiżi membri ta’ l-Unjoni u pajjiżi li se jissieħbu - ħalli b’hekk naslu biex ikollna kostituzzjoni u trattat kostituzzjonali Ewropew li jkun denju ta’ l-Ewropa.  Nirringrazzjak.

  THE CHAIRMAN:  Grazzi għal preżentazzjoni pjuttost estensiva. Naħseb li l-aħjar mod kif nipproċedu huwa li nagħmlu exchange of views u nagħtu l-opinjoni tagħna dwar  x’naħsbu li huma l-issues fl-inter-governmental conference.  Xtaqt insemmi biss żewġ punti qabel ma ngħaddi għall-membri sħabi tal-kumitat u l-ewwelnett dwar it-turiżmu, li fil-verita’ il-Ministru kellu fis-slide imma tant għaġġilnieh fl-aħħar biċċa li qabżu. 

Naħseb importanti ħafna r-riferenza li t-turiżmu jkun wieħed mill-kompetenzi kumplimentari ta’ l-Unjoni Ewropea. Din hija pożizzjoni li l-gvern ħa anke fl-ittra li l-Prim Ministru bagħat lil Berlusconi.  Fiha wkoll pożizzjoni li ħadna diversi membri, inkluż jien meta kont membru fil-Konvenzjoni Ewropea. Aħna tlabna li jkun hemm kompetenza komplimentari rigward it-turiżmu.  Naħseb li hija ta’ importanza kbira għal Malta. Niskuża ruħi li għaġġilt lill-Ministru li mbagħad kellu jaqbeż għas-slide li jmiss imma  dik ridt insemmiha.

Punt ieħor li xtaqt insemmi huwa li nressqu ċ-ċittadini viċin l-Unjoni.  Waħda mill-ideat li kienet qed tiġi ċċirkolata – u ma nafx  kellhiex tiġi wkoll diskussa fil-konferenza - kienet li għalkemm wieħed ikollu l-presidenza permanenti tal-Kunsill Ewropew,  u meta wieħed iżomm quddiem għajnejh ukoll li jkun hemm ir-rotazzjoni fil-kunsilli l-oħra, ikun hemm ukoll tip ta’ rotation għar-rigward ta’ fejn isiru l-laqgħat billi jsiru parti fi Brussell u parti f’belt prinċipali oħra f’wieħed mill-pajjiżi membri. Dan għaliex fiżikament dan iġib l-Unjoni Ewropea viċin iċ-ċittadini f’kull pajjiż. 

Biex issa nitfaħ id-diskussjoni għall-membri, nistieden lill-Onor. Evarist Bartolo biex jagħmel il-kummenti tiegħu.  L-Onor. Bartolo.

  ONOR. EVARIST BARTOLO:  Qed nitlob li nitkellem issa għaliex irrid nidħol fil-Kamra biex nieħu sehem fid-dibattitu dwar il-Każin Malti u mhux dwar il-każin Ewropew biss! Xtaqt insemmi ftit punti u forsi l-Ministru mbagħad ikollu l-opportunita` li  jirreaġixxi għalihom.  Xtaqt nistaqsi jekk il-gvern għandux il-ħsieb li jirrapporta regolarment lil dan il-kumitat fuq kif tkun sejra l-konferenza inter-governattiva meta jkunu waslu għal stadju kruċjali. Aħna naħsbu li huwa importanti li l-gvern jirrapporta regolarment lil dan il-kumitat u jekk hemm bżonn anke lill-Kamra. 

Fuq il-punt ta’ wirt Nisrani Ewropew  hemm min qed jinterpreta l-insistenza biex tidħol din ir-riferenza bħala tattika biex tinżamm it-Turkija barra. Per eżempju, il-PPE fil-pubbliku jgħid li jaqbel li t-Turkija tidħol meta hemm  dawk li jkunu wara l-bibien magħluqin jaħsbu x’jistgħu jagħmlu biex it-Turkija tibqa’ barra.  F’dan il-każ jien naħseb li r-reliġjon ċertament għandha titqies bħala parti mill-wirt kulturali importanti tal-kontinent, pero’ nistaqsi jekk hux aħjar dak li qed jissuġġerixxi Jacques Delors li dan l-aħħar qal li jekk stess ikun hemm riferenza lejn reliġjoni jew lejn Alla, din għandha tkun riferenza lejn it-tliet reliġjonijiet il-kbar li fil-fatt ikkontribwew għall-kulutura Ewropea, inkluż l-Islam.  Ovvjament Delors  semma l-Ġudaiżmu, il-Kristjaneżmu u l-Islam. Jekk tiġi hekk, l-Ewropa tkun qed tagħti idea li ma temminx f’xi clash taċ-ċiviltajiet jew f’xi gwerra bejn iċ-ċivilitajiet, imma li għandu jkun kif l-Unjoni Ewopea stess ħarġet bi proposti li tagħmel pont bejn l-Ewropa u d-dinja Islamika bi skambji kulturali u edukattivi. Jien personalment inħoss li b’hekk l-Unjoni tkun qed tagħti messaġġ ta’ inklussivita’ u tolleranza kif joħroġ mill-ispirtu ta’ din il-kostituzzjoni.  

Fuq il-punt li spjega l-Ministru, irrid ngħid li għalina hija kruċjali u sensittiva ħafna l-kwestjoni ta’ l-unanimita’ fuq il-politika barranija u d-difiża, kemm minħabba li aħna għandna għal qalbna ħafna n-newtralita’ kostituzzjonali tagħna  kif ukoll biex s’intendi nkunu qed nappoġjaw kull sforz biex dan il-qasam jibqa’ marbut mal-veto. L-istess għall-qasam tat-tassazzjoni. Aħna naqblu wkoll li kemm jista’ jkun, minħabba d-daqs u minħabba l-partikolaritajiet ekonomiċi u soċjali, kemm jista’ jkun dan il-pajjiż għandu jżomm kontroll fuq it-tassazzjoni. 

Naqblu wkoll li l-minimu li nistgħu naċċettaw u li għandna naċċettaw fil-Parlament Ewropew ikun ta’ sitta. Dan in-numru żgur li m’għandux jinżel għal erba’ kif hemm propost fl-abbozz tal-kostituzzjoni. Fuq il-qualified majority rrid ngħid li jien nifhem l-ispjega li tana l-Ministru li aħna żgħar wisq biex għalina tagħmel differenza, imma xtaqt nistaqsih jekk il-gvern għamilx analisi ta’ x’jaqblilna fil-kuntest kollu. Jista’ jkun li lilna jaqblilna li jiżdied il-piż ta’ dawk il-pajjiżi li ‘l quddiem nistgħu nsibuhom alleati tagħna fix-xogħol li nkunu rridu nagħmlu.  Ma nafx jekk il-gvern għamilx analisi ta’ dan it-tip.

Fuq il-kummissarji aħna naqblu li kull pajjiż għandu jkollu kummissarju u li jkun kummissarju bis-serjeta’. Qed ngħid dan għaliex jidher li hemm min se jissuġġerixxi – u din mhux xi ħaġa ġdida - li jkun hemm kummissarji li jkunu bla portafoll.  Ikun hemm ħafna viċi presidenti biex il-pajjiżi jikkuntentaw li għallinqas għandhom lil xi ħadd fil-kummissjoni u allura naqbel ma’ dak li kien qed jgħid il-Ministru li dawn mhux biss għandhom ikunu bil-vot iżda anke b’portafoll. L-aħħar punt li nixtieq nagħmel ma ssemma xejn dwaru mill-Ministru u nixtieq li hu jikkonsidra li dan il-punt jidħol fid-diskussjonijiet. 

Jiena naħseb li hemm pass lura f’dan l-abbozz, fis-sens li l-qorti ta’ l-awdituri m’għadhiex qed tissemma bħala waħda mill-istituzzjonijiet ewlenin ta’ l-Unjoni Ewropea imma qed tissemma  ma’ l-istituzzjonijiet l-oħra.  Jien naħseb li huwa fl-interess anke ta’ l-Unjoni Ewropea nnifisha li l-qorti ta’ l-awdituri tkun waħda mill-istituzzjonijiet ewlenin tagħha.  Naħseb li huwa importanti anke fid-dawl tal-problemi serji li jinqalgħu minn żmien għal żmien. Mill-qorti ta’ l-awdituri stess din qed jinterpretawha bħala messaġġ ħażin ħafna li qisha l-qorti ta’ l-awdituri qed tinqala’ minn istituzzjoni ewlenija.  Naħseb li huwa fl-interess ta’ l-Unjoni Ewropea li kif għamlet sforz biex toqrob lejn iċ-ċittadin biex tkun iktar trasparenti fl-istituzzjonijiet tagħha, tagħti messaġġ li l-qorti ta’ l-awdituri hija importanti ħafna biex jiġi żgurat li kemm jista’ jkun il-flus taċ-ċittadin ta’ l-Unjoni Ewropea jintużaw għall-iskop li jkunu ġew ivvotati għalih u mhux jispiċċaw bi problema ta’ korruzzjoni.  

Naħseb li tkun idea tajba li nibagħtu dan il-messaġġ fejn il-Gvern Malti jkun wieħed minn dawk li jimbotta biex il-qorti ta’ l-awdituri, flok tibqa’ ma’ istituzzjonijiet oħra titla’ ma’ l-istituzzjonijiet ewlenin.  Grazzi.

  THE CHAIRMAN:  Grazzi. Nistieden issa lill-Onor. Leo Brincat.

  ONOR. LEO BRINCAT: Kif qal sieħbi, ovvjament għall-oppożizzjoni l-issue ta’ l-unanimita’ hija issue importanti ħafna, b’mod partikolari fil-qasam tad-difiża.  Jiena xtaqt li fl-intervent tiegħu l-Ministru jagħti indikazzjoni ta’ kemm kien hemm pajjiżi, apparti minn Malta, li effettivament għamlu sejħa għall-unanimita’ dwar id-difiża fl-IGC. Dan qed ngħidu l-iktar fid-dawl ta’ l-istatements li ġie kkwotat li għamel Berlusconi, li jiena se nikkwota testwalment minn dak li qrajt fil-media: 

“Berlusconi claims unanimous support for the objective of creating an adequate and appropriate European defence and security policy”.  

It-tieni nett kien hemm rapporti li l-Polonja u Spanja jixtiequ increased voting powers fil-Kunsill tal-Ministri. Jista’ jagħti l-każ, għallinqas fil-każ ta’ l-Ispanjoli, biex jippruvaw jippaċifikawhom billi flok jagħtuhom increased voting powers fil-Kunsill tal-Ministri, jagħtuhom increased representation in the European Parliament.   Xtaqt forsi nkun naf - u jiena qed nitlob għal judicious opinion tal-Ministru, mhux qed norbtu li jagħti verdett għaliex ma jistax at this stage - jekk jaħsibx li jekk din tintlaqa’, tkunx qiegħda ssaħħaħ it-talba ta’ Malta li jkollha s-sitt siġġu.

Nixtieq ukoll nieħu spunt minn dak li qal iċ-Chairman meta tkellem dwar il-fatt li l-kostituzzjoni hemm bżonn li tkun qrib iċ-ċittadin. Waħda mill-osservazzjonijiet li qiegħda ssir ukoll hija li apparti milli tkun qrib iċ-ċittadin, il-kostituzzjoni fiha nnifsiha għandha tkun sempliċi u aċċessibbli għaċ-ċittadin, anke fil-mod kif tiġi fformulata.  Jiġifieri jekk jista’ jkun li mhux biss dwar is-sustanza li jkun fiha, imma dwar il-mod kif tiġi worded għaliex hemm it-tendenza li tkun mimlija jargon li ma jinftehimx miċ-ċittadin komuni.

Fuq livell reali naħseb li kulħadd jaqbel, imma fuq livell prattiku nixtieq nistaqsi jekk il-Ministru jaħsibx li għandu jinstab mezz li flok ikollna kostituzzjoni statika, ikollna waħda li tkun flessibbli b’mod li t-trattat ikun jista’ jaġġorna ruħu u anke jimmodernizza ruħu hekk kif l-Unjoni Ewropea tikber u tiżviluppa fil-ġejjieni. Dan qed ngħidu għaliex ma rridux ninsew li hawn mhux qed nitkellmu biss fuq l-Unjoni issa jew kif se tikber f’Mejju li ġej, imma qed nitkellmu wkoll fuq il-possibbilta’ li tkompli tikber iktar fis-snin li ġejjin. Naf li dawn ħafna minnhom huma xenarji ipotetiċi u mhux qed nippretendi li norbot lill-Gvern Malti b’xi statements kategoriċi,  imma naħseb li tajjeb li  jkollna a sort of gut reaction tal-Ministru.

Fl-aħħarnett deherli li kien hemm kummenti li kulma sar fl-IGC s’issa kien li ħafna gvernijiet marru hemmhekk bażikament biex jagħmlu restating tal-pożizzjoni tagħhom u jgħidu dwar xiex jaqblu u dwar xiex ma jaqblux, mentri mbagħad hemm rapporti oħrajn li wrew li diġa’ hemm ċerti ħjiel ta’ ċertu kompromess.  Dan qed ngħidu għaliex filwaqt li per eżempju Persson kien pjuttost negattiv u ta ad intendere li se jkun diffiċli ħafna li tintlaħaq konklużjoni tan-negozjati sa l-aħħar tas-sena, min-naħa l-oħra Barroso deher li kellu ċertu ottimiżmu, anzi qal Ii hemm ċerta xejra qawwija ta’ kompromess li tista’ twassal biex ikun hemm ċertu svog fin-negozjati. 

Jien nerġa’ ngħid li mhux qed nitlob statements kategoriċi mingħand il-Ministru imma impressjonijiet ġenerali bħala bniedem li kien on the spot f’dawn l-aħħar ġranet.

  THE CHAIRMAN:  Grazzi.  L-Onor. John Attard Montalto.

  ONOR. JOHN ATTARD MONTALTO:  Jien xtaqt nagħmel diversi riferenzi għall-ittra li nbagħtet mill-Prim Ministru lil Silvio Berlusconi bħala l-persuna li qed tokkupa l-presidenza  ta’ l-istituzzjoni.  

L-ewwelnett nixtieq nistaqsi lill-Ministru minn dak li sar sal-lum indirettament jew direttament miegħu, x’inhuma l-feelings tal-parteċipanti dwar li n-numru ta’ membri parlamentari ma jkunx fixed at a minimum threshold of four. Ovvjament għandkom idea ta’ dawk il-pajjiżi li huma favur jew huma kontra. Per eżempju, riċentement kellna persuna li stqarret li hija totalment kontra l-proposta ta’ Malta ta’ sitt membri.  Nixtieq li jekk inhu possibbli, il-Ministru jinformana fejn wasal il-Gvern Malti fil-canvassing tiegħu biex ikun hemm għażla ta’ sitta. Ovvjament dan huwa fl-interess tal-pajjiż u tal-partiti politiċi.  

Dwar il-preambolu nixtieq inżid li wieħed forsi jista’ jagħmel riferenza għal Alla, a reference to God, imma jekk issir riferenza għall-Christian heritage of Europe jien naħseb li jkun żball u naħseb hekk għal żewġ raġunijiet.  Għalkemm hawnhekk m’aħniex qed nitkellmu fuq reliġjon imma fuq heritage - u l-ittra tindika li this is a historical fact - wieħed għandu jżomm quddiem għajnejh li l-kelma “Christian” ma tistax taqsamha minn dik li hija reliġjon. Hija marbuta wisq u jien ma naħsibx li huwa ideali li fil-kostituzzjoni jkollok riferenza anke għall-valuri Kristjani jew inkella anke għall-Christian heritage. Jien nibża’ li din qed tiġi proposta mhux biss biex tiġi eskluża l-possibbilta’ li tidħol it-Turkija u iżjed ‘il quddiem jista’ jagħti l-każ anke stati bħall-Bosnia u Helzogovina,  imma għandha konnotazzjoni akbar minn hekk. 

Fl-opinjoni tiegħi għandha konnotazzjoni li ċerti partiti politiċi, speċjalment dawk tal-lemin, jagħmlu riferenza għall-Kristjaneżmu fl-isem tagħhom ukoll - per eżempju, il-Christian Democrats - u din m’għandhiex tidħol fil-kostituzzjoni għaliex fl-opinjoni tiegħi tkun qed  tagħmel ukoll distinzjoni indiretta.  (Interruzzjonijiet) Inkella se nidħlu mill-ventilatur dwar kwestjonijiet li jistgħu jqanqlu ċertu diżgwid. Għax meta inti qed tirriferi għal Alla, allura dawk li huma atei x’se tkun il-pożizzjoni tagħhom?  Naħseb li hemm differenza.

Dwar il-kummissjoni ovvjament wieħed jaqbel li Malta għandha tkompli tinsisti li għandu jkun hemm one member per state. Din hija ħaġa ovvja għax ċertament jaqbel għal pajjiżna, imma wieħed irid ikun ukoll realistiku li meta l-Unjoni tkun laħqet in-numru li huwa intiż se jkun diffiċli li jkun hemm kummissarju għal kull pajjiż minħabba n-numru ta’ pajjiżi. Dan l-argument għandna nirreżistuh. Meta tkun kummissarju int se tkun qisek ministru ta’ l-Ewropa. Jiena smajt dan l-argument tat-two-tier, jiġifieri jkun hemm qisu kif għandek fl-esekuttiv Ingliż, a cabinet minister and a non-cabinet minister. Aħna dik l-idea għandna nirreżistuha wkoll. 

Il-kelma tal-Prim Ministru hija tajba li l-kummissarji għandu jkollhom ugwaljanza u responsabbiltajiet li jvarjaw għaliex m’hemmx għalfejn ngħidu, kultant  jista’ jkun li pajjiżi ċkejknin ikollhom nies ta’ abilita’ ħafna ogħla minn ta’ pajjiżi li huma mmensi.  Hija l-kapaċita’ ta’ l-individwu li għandha tgħodd.  Hemm possibbilta’ li ssir rotation u jistgħu wkoll isiru  groupings, imma xorta jkun hemm il-possibbilta’ li pajjiż żgħir bħal tagħna dejjem ikun qed jimxi kontra l-kurrent biex ikollna kummissjarju tagħna, anke jekk tkun fuq bażi ta’ rotazzjoni. Jien naħseb li għandna nibqgħu ninsistu at all costs li kull pajjiż għandu jkollu kummissarju. Dwar li jkollna president elett jien naħseb li m’għandux ikun hemm żieda ma’ dak li hemm fid-dokument.

Kumment ieħor li xtaqt nagħmel huwa li aħna dejjem nitkellmu dwar unanimita’ li għandu jkun hemm dwar id-difiża. Il-kollega tiegħi semma’ dak li qal Berlusconi dwar dak li għandu x’jaqsam mas-sigurta’. Id-distinzjoni teżisti u hija fina bejn sigurta’ u difiża.  Jien naħseb li huwa importanti li ż-żewġ kelmiet jidħlu “security and defence” u mhux biss in defence matters għaliex jista’ jkollok interpretazzjoni differenti taż-żewġ kunċetti. Nirringrazzjak.

  THE CHAIRMAN:  Grazzi.  Nistieden issa lill-Onor. Jose’ Herrera biex jagħmel il-kummenti tiegħu.

  ONOR. JOSE’ HERRERA: Nirringrazzjak. L-ewwel kwestjoni li laqtitni u li nara li m’hijiex ħaġa li ġrat in segwitu ta’ l-iżviluppi li  qed jiġru, hija l-kwestjoni li qisu hemm qbil - u donnu li anke Malta qed taqbel - li jkun hemm foreign minister għall-Unjoni. Hawn irrid ngħid li kontra dak li għadu kemm qal il-kollega tiegħi, kummissarju m’huwiex ministru.   Se jkollu poteri daqs ministru, se jkollu wkoll  dekasteru pero’ m’huwiex ministru.  Hija l-ewwel darba li se jkollok uffiċjal li se jissejjaħ ministru u wieħed irid jara x’poter se jkollu dan. 

Dwar dan irrid ngħid li ma nafx jekk din it-trend  hijiex se tibqa’ għaddejja, fis-sens li l-ewwel ikollok ministru għall-foreign affairs imbagħad tibda’ ssir il-mistoqsija jekk għandux ikun hemm ukoll ministru għall-agrikoltura jew ministru għat-teknoloġija. Jekk inkomplu nevolvu hekk allura f’daqqa waħda s-set-up ta’ kummissjoni, is-set-up tal-kunsill tal-ministri tista’ tevolvi ruħha f’kabinett ta’ l-Unjoni Ewropea. Jiena sinċerament inħoss – u hawn mhux qed ngħid li se jiġri hekk għax wara kollox lanqas qablu fuq jekk għandux jissejjaħ ministru jew le – li jekk eventwalment l-affarijiet jevolvu f’dan is-sens, allura mhux se jibqa’ jkollok Unjoni ta’ stati sovrani imma se jkollok federazzjoni. Kif inhi llum anke s-set-up istituzzjonali, anke wara konvenzjonijiet li saru waħda wara l-oħra, għalkemm kien hemm drive mod ieħor, bażikament l-Unjoni Ewropea baqgħet a set-up of  sovereign independent states. Jiena nħoss li jekk inti se tibda xxaqleb l-istrutturi f’dan is-sens ikun hemm dan il-periklu.   Imbagħad f’dan kollu nara wkoll ċerta inkonsistenza. 

Aħna qisna qed naqblu fuq din il-ħaġa pero’ jekk wieħed imbagħad jara l-ittra li kiteb il-Prim Ministru lil Berlusconi, qegħdin ngħidu li Malta tinsisti u taqbel li jrid ikun hemm unanimity voting for areas of a politically sensitive nature. Aħna naqblu perfettament. X’inhuma l-areas of a sensitive nature imbagħad wieħed irid jara, pero’ in particular nista’ nsemmi l-foreign policy. Mela hawn qed ngħidu li wasal iż-żmien li l-Unjoni Ewropea jkollha foreign policy komuni u jkollha ministru, imbagħad fl-istess nifs l-Unjoni Ewropea qed tgħid li fuq kwestjonijiet ta’ affarijiet barranin irid ikollok unanimity voting.  Għaliex?  Għax hija l-kwestjoni ta’ l-affarijiet barranin li tagħmel stat sovran. Stat ma jibqax sovran jekk ma jkunx kapaċi jidħol fi trattati multilaterali u bilaterali, jekk ma jkunx kapaċi jesprimi ċerti aspirazzjonijiet u ċerti alleanzi u jesprimi ruħu b’mod liberu fuq il-kwestjoni tan-newtralita’. Per eżempju, meta Malta kellha dominion status, waħda mill-areas li żammew l-Ingliżi f’idejhom kienet appuntu l-foreign affairs, għax hija l-foreign affairs li tagħmel stat sovran. Jiġifieri jien nara kontradizzjoni skjaċċanti f’li se jkollok ministru għall-affarijiet Ewropew għax dan ifisser politika unilaterali għall-pajjiżi kollha, pero’ fl-istess nifs qed ninsistu li jkun hemm l-unanimita’ fil-votazzjoni f’dawn il-kwestjonijiet. 

It-tieni punt li xtaqt insemmi huwa fuq il-kwestjoni ta’ l-MEPs. Fuq l-MEPs hemm il-ħsieb li jkun hemm minimu ta’ erbgħa.  Naturalment f’dan il-każ aħna noqomsu  għax jekk issir din ir-riforma, l-ewwel pajjiż li se jbati huwa aħna għax aħna l-iżgħar pajjiż. Għalija jistgħu jagħmlu minimu ta’ erbgħa pero’ din għandhom jagħmluha għall-pajjiżi li eventwalment iridu jidħlu. Min hu favur il-proposta ta’ erba’ membri juża l-iskuża tal-Lussemburgu u jgħidilna li l-Lussemburgu għandhom sitt membri għax kienu minn ta’ l-ewwel. Aħna għandna nużaw l-istess tip ta’ raġunament u ngħidu:  Għamlu li tridu pero’ l-istess kriterju li użajtu fuq il-Lussemburgu mbagħad użawh għal pajjiżna. B’dan il-mod imbagħad wieħed ikun jista’ jiġġustifika li Malta jkollha ħames siġġijiet – naspiraw għal sitta – u pajjiż ieħor proporzjonalment ikollu inqas.   Għandna ngħidulhom li Malta kienet minn din il-phase ta’ pajjiżi li daħlu meta ma kienx hemm minimu ta’ siġġijiet.  Naħseb li l-Prim Ministru għandu raġun u l-Parlament Malti u l-Gvern Malti għandna raġun meta ninsistu li rridu nikkwalifikaw din tal-minimu ta’ erba’ siġġijiet.   

Fuq il-kwestjoni tar-reliġjon jien ma naqbilx ma’ l-Onor.  Attard Montalto u niddikjara pubblikament li ffirmajt il-petizzjoni biex ikun hemm riferenza għal Alla u nemmen ukoll li għandu jkun hemm riferenza għall-Kristjaneżmu. L-ewwelnett meta ssir riferenza bħal din inti tkun qed tagħmel a statement of fact. Indubbjament fil-maġġoranza assoluta tagħha l-Ewropa żviluppat taħt l-umbrella tal-Kristjaneżmu.  L-Ewropa twieldet mill-Imperu Ruman u għandha esperjenza ta’ kważi elfejn sena. Jien ma naħsibx li għandna naħbu dan il-fatt. Naħseb li dan tant hu prinċipju sagrosant  u fundamentali li nemmen li għandu jiġi nserit fil-kostituzzjoni. Issa veru li fl-Unjoni Ewropea hemm nies li m’humiex Kattoloċi, pero’ jrid jingħad li għandek five million Muslims out of a population of about 450 million. Hemm ukoll minoranza li huma atei u minoranza oħra li huma Buddisti, pero’ meta inti qed tagħmel dikjarazzjoni ta’ fatt ma tkunx qed tippreġudika lil dawn in-nies. 

Aħna mhux qed ngħidu li  se niddiskriminaw kontra min m’huwiex ta’ reliġjon Kristjana. Lanqas m’aħna qed ngħidu li fl-Unjoni Ewropea, ir-reliġjon uffiċjali se tkun ir-reliġjoni Kattolika jew il-Kristjaneżmu kif għandna fil-Kostituzzjoni tagħna bħala pajjiż.  M’hemmx id-drive biex ikollok klawsola bħalma għandna fil-Kostituzzjoni tagħna li r-reliġjon uffiċjali hija l-Kattoliċiżmu.  Hemm biss riferenza li tissinifika aspirazzjoni morali ta’ poplu akkwistata matul is-snin.  Jekk isir dan ma jfissirx li pajjiżi bħat-Turkija ma jistgħux jidħlu. Wieħed ma jeħodhiex bi kbira jekk per eżempju t-Turkija jew pajjiżi Musulmani jiddikjaraw li huma stati Musulmani.  Jiġifieri what’s good for the goose is good for the gander.   Jien nemmen li la l-Ewropa żviluppat f’dan is-sens, naħseb li għandu jkollna l-kuraġġ li nirrikonoxxuh dan l-istat ta’ fatt.   

Punt ieħor li ma ħariġx ċar hija l-kwestjoni tal-qorti tal-ġustizzja. Il-kwestjoni tal-qorti ta’ l-awdituri nifhimha sa ċertu punt li m’għadhomx parti mill-istituzzjoni   għax meta wieħed jitkellem fuq pilastri, imkien fl-istrutturi ta’ l-istat ma nsibu xi qorti ta’ l-awditjar.  Importanti wieħed jifhem li din it-tip ta’ qorti taqa’ taħt l-ambitu ta’ strutturi oħra bħall-awditur ġenerali, pero’ jien se nitkellem fuq il-kwestjoni tal-qorti tal-ġustizzja. Aktar ma jgħaddi ż-żmien, jidher li din aktar se tilgħab rwol importanti għaliex se tilgħab ir-rwol normali privat bejn iċ-ċittadin u din il-qorti se tikkrea preċedenti li jridu jiġu segwiti mit-tribunali kollha ta’ l-Ewropa.  

Apparti dan, kif ġieli ddiskutejna f’dan il-kumitat, hemm ukoll għajta sabiex fuq kwestjoni ta’ sussidjarjeta’ tiddaħħal il-qorti tal-ġustizzja Ewropea biex hi tarbitra bejn jekk stat għandux jiddeċiedi ħaġa hu jew għandhiex tiġi deċiża fl-Unjoni Ewropea.  Dan ifisser li din il-qorti tal-ġustizzja se jkollha importanza monumentali fl-Ewropa. Din l-istruttura tal-qorti apparti mill-appell - fejn aħna se jkollna membru żgur - għandek ukoll mħallfin oħra. Jien xtaqt inkun naf l-ewwelnett x’rappreżentanza se jkollu pajjiżna f’din l-istruttura ġudizzjarja u jekk ir-rappreżentanza tagħna f’din l-istruttura ġudizzjarja hijiex se tkun ekwivalenti għal dik ta’ pajjiżi oħra. 

Jiena ngħid li l-qorti tal-ġustizzja Ewropea se jkollha impatt leġislattiv indirett fuq pajjiżna aktar mill-Parlament Ewropew innifsu. Dan għaliex il-Parlament Ewropew huwa a consultative assembly more than anything else għaliex il-funzjoni tal-Parlament Ewropew hi li jissanzjona l-commission u jirratifika l-budget. Huwa veru li hemm xi poteri oħra li dejjem qed jiżdiedu but it is basically a consultative assembly. Il-poteri tagħha qegħdin jikbru u qegħdin jiġu riżviluppati, pero’ qatt m’hi se jkollha l-poter ta’ l-organu leġislattiv ta’ l-Unjoni Ewropea għax inkella l-Unjoni ma tibqax assemblea ta’ pajjiżi sovrani. Mill-banda l-oħra, il-qorti tal-ġustizzja b’mod dirett se taffettwa l-leġislazzjoni tal-pajjiż u allura xtaqt inkun naf il-pożizzjoni ta’ Malta u x’saħħa se jkollha Malta f’dan l-organu.

  THE CHAIRMAN:  Grazzi ħafna. Nistieden issa lill-Onor. Arrigo biex jagħmel xi kumment jew mistoqsija.

  ONOR. ROBERT ARRIGO: Fil-fatt għandi żewġ mistoqsijiet żgħar. Malta hija l-uniku pajjiż li qed tiġġieled għal sitt siġġijiet jew inkella hemm xi ħaddieħor?   Nixtieq nistaqsi wkoll jekk hemmx ċans li tfalli din l-IGC. Jekk jiġri dan, il-problema tkun solvuta sa Ġunju meta jkun hemm l-elezzjonijiet Ewropej?  Jiena nistħajjel li kulħadd irid ikun jaf xi strateġija għandu jfassal u din tkun tiddependi wkoll minn numru ta’ siġġijiet li wieħed ikollu dritt għalihom. Jekk ikun hemm xi sopra affollament ta’ xi kandidati, almenu jkunu jafu hemmx erbgħa, ħamsa jew sitt siġġijiet available.

Irrid ngħid li jien iffirmajt ukoll il-petizzjoni biex ikun hemm riferenza għal Alla għax naħseb li meta tasal il-ġurnata li mmutu, rridu niltaqgħu ma’ xi ħadd li nsejħulu Alla. Kristjani prattikanti jew mhux prattikanti, naħseb li lkoll kemm aħna rridu nagħmlu l-kontijiet.

Fuq l-industrija tat-turiżmu rrid ngħid li hemm receiving countries u exporting countries. Naħseb li ssibu support fir-receiving countries li huma fil-Mediterran, allavolja  minn exporting countries bħall-Ġermanja jista’ jkun li jkun hemm punt minus hemmhekk. Jekk tistgħu tikkollaboraw ma’ nies oħrajn li huma fl-istess pożizzjoni fil-Mediterran, speċjalment minn Franza, naħseb li hemmhekk tistgħu tirbħu l-punt.    

  THE CHAIRMAN:  Grazzi.   L-Onor. Clyde Puli.

  ONOR. CLYDE PULI: Nixtieq li l-Ministru jelabora ftit fuq il-kwestjoni tal-joint jew team presidency tal-council. Fil-verita’ kif jipprevedi li tista’ taħdem?  X’forza jista’ jkollha din il-ħaġa? F’daqqa waħda issa flok president wieħed se jibda’ jkollok tlieta jew erbgħa? X’impatt jista’ jkollha ħaġa bħal din?

  THE CHAIRMAN:  Nipprova nirreżisti kemm jista’ jkun li ma nidħolx fil-fond fid-diskussjoni. Kif tafu intom, jien ukoll kont membru tal-Konvenzjoni Ewropea u allura nixtieq nagħmel xi ftit kummenti qabel ma nagħti l-kelma lill-Ministru biex ikun jista’ jwieġeb għall-kummenti u l-mistoqsijiet li sarulu u anke jagħti l-veduti tiegħu.  Kif dejjem għidt, importanti li jkollna exchange of views u mhux biss mistoqsijiet. Fil-fatt fil-fehma tiegħi kellna exchange of views għalkemm forsi marbutin ma’ mistoqsijiet.   Il-kummenti li xtaqt nagħmel huma anke punti ta’ kjarifika li forsi wieħed joħroġ dwar l-abbozz ta’ trattat innifsu. 

L-ewwelnett, anke għall-informazzjoni tal-membri tal-kumitat, fl-ewwel abbozz li kellna ppreżentat, il-minimu ta’ erbgħa kien qiegħed hemm pero’ kien hemm ukoll massimu ta’ 700. Dan il-massimu ta’ 700 fil-Parlament Ewropew kien inqas min-numru li hemm fit-Trattat ta’ Nizza. Fil-verita’ wara li kien hemm diversi reazzjonijiet għal dan, żdied in-numru massimu għal dak  li jeżisti fit-Trattat ta’ Nizza, fis-sens li tlajna għal 736. Minkejja dan, il-minimu ma ġiex miżjud  u baqa’ erba’ membri.  Jiġifieri kien hemm bidla fil-massimu iżda l-minimu baqa’ l-istess. Fil-fatt wieħed mill-kummenti li għamlu l-pajjiżi ż-żgħar kien li ladarba inti ċaqlaqt il-biċċa ta’ fuq għandek iċċaqlaq ukoll il-biċċa t’isfel. 

Kien hemm anke xi kummenti li forsi kienu punti ta’ kjarifika u ta’ informazzjoni li  fl-abbozz ta’ trattat innifsu, id-deċiżjoni li se tbiddel min-numru ta’ ħamsa għal xi numru ieħor hija deċiżjoni li trid issir b’unanimita’. L-istess artiklu 19(2), filwaqt li jsemmi l-minimu u l-massimu, jgħid ukoll li min għandu aktar irid huwa stess jaċċetta li minn ħamsa jinżel għal erbgħa, xi ħaġa  li hija most unlikely.  Qed nirriferi għat-tieni paragrafu ta’ artiklu 19(2). Fil-verita’  hemmhekk sar il-kompromess. M’hu se jiġi ħadd jimponilek li tinżel għal erbgħa għax trid taċċetta inti fl-abbozz tal-kostituzzjoni nnifsu. L-argument ta’ sitta naħseb li nafuh u naħseb li huwa interessanti li mid-diskursata kollha li kien hawn fil-kumitat ħareġ li l-Gvern Malti għandu l-appoġġ kollu u l-appoġġ sħiħ tal-kumitat biex jagħmel mill-aħjar biex naslu għal dan.

Rigward il-kummissarji ssemmew tliet affarijiet. Il-Ministru ġentilment infurmana rigward il-portfolios ukoll. Fil-fehma tiegħi huwa importanti li jkun hemm kummissarju b’portfolio għax aħna ħadd fl-abbozz tal-kostituzzjoni m’hu qed jgħid li ma jkunx hemm kummissarju għal kull pajjiż.  L-unika distinzjoni hi li jkun hemm ċerti kummissarji bil-vot u oħrajn mingħajr vot. Fil-fehma tiegħi dik hija aċċettabbli, pero’ iktar mportanti mill-vot huwa li l-kolleġjalita’ tkun tal-kummissarji kollha, kemm dawk li huma bil-vot kif ukoll dawk li m’humiex. Kif inhija fl-abbozz fil-fatt m’hijiex hekk. (Interruzzjonijiet). Bil-kolleġjalita’ tal-kummissarji kollha jfisser li kull kummissarju b’vot jew mingħajr vot pero’ b’portfolio, ikun madwar il-mejda. Fil-fehma tiegħi hu iktar importanti li l-kummissarji jkunu kollha madwar il-mejda milli neċessarjament li wħud ikollhom vot u wħud ma jkollhomx. Fil-fehma tiegħi l-kolleġjalita’ hija importanti ħafna aktar mill-issue tal-vot. Importanti ħafna wkoll l-issue tal-portfolio għaliex inkella se jkun hemm kummissarji mingħajr ma jkollhom ebda funzjoni speċifika.

Li hu interessanti fil-fehma tiegħi - forsi l-Ministru jista’ jelabora dwar dan -  hija l-pożizzjoni li qed tieħu l-kummissjoni issa.  Il-kummissjoni qed tinsisti li jkun hemm kummissarju għal kull pajjiż. Jista’ jkun li l-kummissjoni rrealizzat li ma jkunx tajjeb għall-kummissjoni jekk fuq bażi ta’ rotation ta’ ugwaljanza, ma jkunx fiha kummissarju Ġermaniż jew Franċiż. Bil-presidenza tal-Kunsill Ewropew, dan ifisser li l-kummissjoni tkun mingħajr rappreżentanza ta’ Franza jew il-Ġermanja. Naħseb li rappreżentanza ta’ kull pajjiż fil-kummissjoni hija xi ħaġa importantissima.

Għar-rigward tal-foreign minister, l-Onor. Herrera semma’ xi ħaġa interessanti.   Hawn nixtieq nikkwota l-famuża storja ta’ Henry Kissinger li meta qalulu biex jikkonsulta lill-Ewropa ried ikun jaf x’telephone number għandu jċempel. Ovvjament ried iċempel lil kulħadd!  L-idea ta’ foreign minister  naħseb hi ntiża biex ikun hemm telephone number wieħed fejn inti tkun tista’ tirriferi għal persuna waħda.  Dan ma jfissirx li huwa ħażin li jkun hemm l-unanimita’ għar-rigward tal-foreign policy. Jiena naħseb li lanqas huwa realistiku li wieħed jippretendi li jkun hemm pajjiżi li se jċedu dan il-punt, żgur mhux ir-Renju Unit.

Għar-rigward tal-punt li semma’ l-Onor. Brincat fuq kostituzzjoni statika, nixtieq nirrafferma xi punt li jien ktibt kemm-il darba u anke semmejt f’kumitati oħra. Fil-fehma tiegħi huwa importanti li jkun hemm flessibbilta’ fit-trattat basta tinżamm l-unanimita’.    Din mhijiex kostituzzjoni li tista’ tinbidel permezz ta’ xi super-majority ta’ xi pajjiż jew super-majority ta’ popolazzjonijiet, imma l-kostituzzjoni trid tinbidel fuq bażi ta’ unanimita’ assoluta ta’ l-istati.

L-aħħar punt li xtaqt nagħmel hu dwar il-kwestjoni tal-Kristjaneżmu. Anke f’dan il-kumitat kien hawn diversi opinjonijiet diversi u essenzjalment l-Ewropa hi magħmula minn opinjonijiet diversi.  Nista’ ngħid li fil-grupp tal-PPE li jien kont fih fil-Konvenzjoni Ewropea, il-punt li l-iktar sar enfasi fuqu kien li wieħed għandu jħares lejn il-kontribuzzjonijiet partikolari tal-Kristjaneżmu fl-istorja ta’ l-Ewropa. Il-kliem huwa meqjus, jiġifieri li r-reliġjonijiet kollha taw kontribut għall-iżvilupp tal-kultura Ewropea, partikolarment il-Kristjaneżmu. Hawnhekk ma ssemmietx il-kelma “esklussivament”  imma l-kelma ‘’partikolarment’’.  Naħseb li dik tista’ tkun forsi xi kompromess li wieħed jista’ jħares lejh. Issa nistieden lill-Ministru biex jagħlaq il-preżentazzjoni u d-diskussjoni.

  ONOR. JOE BORG: Nibda l-ewwelnett fuq il-punt li għamel l-Onor. Leo Brincat li Spanja qed tieħu pożizzjoni riġida ħafna u li l-istatements li għamel Aznar huma ebsin ħafna dwar il-kwestjoni tal-qualified majority, fejn Spanja trid li tibqa’ żżomm dak li kien hemm fit-Trattat ta’ Nizza. Mill-banda l-oħra ntqal li kważi kważi fuq din il-kwestjoni m’huwiex se jkun hemm ċaqliq. Iżjed riċentement  kien hemm turija ta’ xi flessibbilta’ biex wieħed jipprova jasal għal ftehim fuq dan. Kif għedt fil-presentation, Allaħares ma jkunx hekk għax kważi kważi dan huwa l-uniku aspett li jista’ jwassal għal konferenza inter-governattiva. 

Huwa importanti li jkun hemm atteġjament pożittiv, fis-sens li għandna nippruvaw naslu għal soluzzjoni li tkun aċċettabbli għal kulħadd.  Li Spanja jkollha iżjed saħħa fis-sens li jkollha aktar siġġijiet fil-Parlament Ewropew hija possibbilta’. Mhux qed ngħid li din se tkun is-soluzzjoni pero’ din il-ħaġa smajtha jien ukoll. Jista’ jkun li f’dak li għandu x’jaqsam ma’ maġġoranza kwalifikata, jibqa’ dak li hemm fit-trattat kostituzzjonali u allura ma mmorrux lura għal Nizza, bi Spanja jkollha żieda fil-membri parlamentari biex b’hekk ikollha aktar saħħa hemmhekk.   Naturalment hawnhekk wieħed irid joqgħod attent. 

Ma naħsibx li se jkun hemm pajjiżi oħrajn li jaċċettaw li jonqsilhom in-numru u dan ikun ifisser li jekk Spanja jkollha żieda fil-rappreżentanza tagħha fil-parlament, il-massimu assolut li rrifera għalih l-Onor. Frendo jrid jiċaqlaq ‘il fuq u jekk jiċċaqlaq ‘il fuq forsi tkun iżjed faċli - l-Onor. Leo Brincat għamel aċċenn għal dan - li tagħna jiġu sitta. Jiena mhux qed ngħid li din se tkun is-soluzzjoni għall-kwestjoni ta’ Spanja pero’ jekk dan ikun il-każ, din il-ħaġa lilna tista’ tgħinna. Lilna tgħinna anke jekk is-soluzzjoni tkun tikkomprendi li Spanja jkollha kummissarju bil-vot il-ħin kollu u b’portfolio, għax mhux se tkun Spanja waħedha li tieħu dan imma jkunu l-oħrajn kollha. Jekk is-soluzzjonijiet jimxu f’din id-direzzjoni jista’ jkun ta’ vantaġġ għalina.   L-Onor. Brincat qal ukoll li l-kostituzzjoni għandha tkun sempliċi u aċċessibbli. 

Hawnhekk ta’ min wieħed jgħid li apparti minn dak li jiġi miftiehem li jitbiddel, ma naħsibx li se jkun hemm aktar tibdil radikali fit-text. Jekk dan huwa ċar biżżejjed tant aħjar pero’ jekk dan għadu kkumplikat, dak huwa t-text u naħseb li se jibqa’ hekk.   Minkejja dan li għadni kif għedt, wieħed irid jgħid li hemm grupp li twaqqaf biex iħares lejn id-draft u fejn huwa possibbli u mingħajr ma wieħed ibiddel is-sinifikat, jagħmel it-text iżjed user-friendly u iżjed jiftiehem.  Hemm grupp ta’ legal experts li qed jeżaminaw id-dokument, b’mod partikolari part 3 li ġiet lifted kważi kompletament minn dak li kien hemm u pasted hawnhekk u allura għandek ċerti diskrepanzi. Min jaqra l-ewwel partijiet jinduna li dawn huma ċari ħafna, pero’ meta tiġi għal part 3 hemmhekk issib il-kumplikazzjonijiet. Il-legal experts beħsiebhom jidħlu f’din il-parti sew u diġa’ bdew jaħdmu biex tinstab diċitura iżjed ċara, anke biex ikollna konformita’ bejn l-artikli differenti u mhux nibqgħu bid-diskrepanzi bejn ċerti provvedimenti.

Fuq ta’ l-unanimita’ dwar id-difiża ma segwejtx eżatt x’qal Berlusconi u jekk l-Onor. Brincat isibli t-text jagħmilli pjaċir.

THE CHAIRMAN: L-Onor. Brincat.

  ONOR. LEO BRINCAT:  Din mill-European policy centre. L-ewwel kien qed jitkellem dwar dawk il-pajjiżi li qed isibu diffikulta’ u mbagħad bħal speċi ġab kuntrast biex jgħid li Berlusconi ma kienx negattiv kif kienu l-oħrajn.   (Interruzzjonijiet) Għalhekk qed jgħid ‘’predictably’.  Imbagħad jgħid hekk  dwar progress behind the scenes:

“He even claimed the unanimous support for the objective of creating an adequate and appropriate European defence and security policy”.   

 ONOR. JOE BORG:  Naħseb li fil-fatt mhux ‘il bogħod wisq mir-realta’. Naħseb li hemm unanimous support li t-trattat kostituzzjonali jkollu provvedimenti adegwati dwar dan l-aspett ta’ security and defence. Dan ma jfissirx li kwalunke deċiżjoni li għandha x’taqsam ma’ dan l-aspett mhux se tkun meħuda b’unanimita’. Hu ma qalx li se nitbiegħdu minn dak li hawn fit-trattat kostituzzjonali imma dak li hemm fil-trattat kostituzzjonali, is-salvagwardji li hemm, jidher li hemm kważi l-unanimita’ li jekk ikun hemm xi polishing tal-provvedimenti li hemm we can at least live with it.  U fil-fatt jekk tħares lejn il-provvedimenti ta’ artiklu 40(2) - specific provisions for implementing the common security and defence policy - għandek dan li ġej:

 ‘’The common security and defence policy shall include the progressive framing of a common Union defence policy. This will lead to a common defence when the European Council acting unanimously so decides.”

Jiġifieri kull pajjiż irid jaċċetta.   

‘’It shall in that case recommend to the Member States the adoption of such a decision in accordance with their respective constitutional requirements.”

Jiġifieri anke aħna nistgħu naqblu li għandu jkun hemm a European defence, pero’ fl-istess waqt nissalvagwardaw il-pożizzjoni tagħna ta’ pajjiż newtrali.  Din il-klawsola tipprovdi għal dan permezz tal-frażi “in accordance with their respective constitutional  requirements.” 

“The policy of the Union in accordance with this Article shall not prejudice the specific character of the security and defence policy of certain Member States and shall respect the obligations of certain Member States which see their common defence realised in the North Atlantic Treaty Organisation.”

Jiġifieri għandek żewġ aspetti, wieħed li ma tippreġudikax il-karattru speċifiku ta’ ċerti pajjiżi - u hawnhekk nista’ nirriferi għan-newtralita’ - u l-ieħor li ma tippreġudikax l-obbligi li għandhom ċerti pajjiżi minħabba fin-NATO. Il-wording huwa b’tali mod li lilna jserrħilna moħħna li l-provvedimenti li għandna dwar in-newtralita’ ma jistgħux jiġu mittiefsa ħlief jekk u meta naċċettaw aħna stess.   

  THE CHAIRMAN:  Fil-fatt dak kien ir-riżultat tal-working group fuq id-difiża fejn eżattament kif qal il-Ministru, ppruvaw jilqgħu għaż-żewġ estremitajiet tan-newtralita’ u fil-każ ta’ dawk  imsieħba fin-NATO.

  ONOR. JOE BORG: Fil-fatt waqt il-working lunch li kellna bħall-bieraħ ġimgħa ħareġ ċar li l-25 jaqblu li dawn il-provvedimenti we can live with them, basta  jkun hemm ċerta salvagwarda li provvedimenti li jistgħu jiġu interpretati bħala exclusive jiġu inclusive. Huwa aħjar meta jkollok provvedimenti li huma inclusive. Jidher li r-riżultat finali se jkun li ħafna minn dak li hemm fl-abbozz se jinżamm, pero’ jkun hemm polishing on the lines dwar il-fatt li provvediment dwar structure cooperation ikun inclusive u mhux exclusive. Anke l-provvediment dwar mutual defence ikun mhux exclusive imma inclusive, fis-sens li jipparteċipa fihom min irid u jekk irid.  Lilna din il-ħaġa ma tikkrealna l-ebda uġigħ ta’ ras. 

L-Onor. Brincat staqsa wkoll jekk għandux jiġi kkonsidrat li flok waħda statika tkun kostituzzjoni flessibbli, b’mod li taġġorna ruħha u allura tagħti lok għal possibbilta’ ta’ emendi – l-Onor. Michael Frendo għamel riferenza għal din il-ħaġa wkoll – imma hawnhekk wieħed irid joqgħod attent. Wieħed irid jifhem li l-Unjoni Ewropea se tkun magħmula minn numru kbir ta’ pajjiżi u l-possibbilta’ li tbiddel il-kostituzzjoni b’unanimita’ se tkun iżjed u iżjed diffiċli, għalkemm kien hemm moviment minn xi pajjiżi li riedu jdaħħlu s-super qualified majority biex titbiddel il-kostituzzjoni. Jista’ jkun hemm xi provvedimenti li huma ta’ natura minuri li nasal naċċetta li dawn ikunu jirrikjedu maġġoranza kwalifikata u mhux l-unanimita’ biex jinbidlu, imma artikli li fihom verament għandek il-bażi kostituzzjonali, l-istituzzjonijiet u l-prinċipju kostituzzjonali għandhom jirrikjedu l-unanimita’ biex jiġu mibdula.   Aħna nsostnu li hemm bżonn ta’ l-unanimita’.

L-Onor. Brincat staqsa wkoll x’inhuma l-impressjonijiet ġenerali tiegħi. Jien personalment inħoss li l-possibbilta’ li l-konferenza inter-governattiva tagħlaq sa l-aħħar tal-presidenza Taljana hija reali. Jiġifieri kieku kelli ngħid x’possibbilta’ hemm ngħid li hemm possibbilta’ qawwija li tagħlaq sa’ l-aħħar tal-presidenza Taljana. L-atteġjament tal-pajjiżi kollha u minkejja ċerti statements ebsin, huwa atteġjament li nippruvaw naslu għal soluzzjoni aċċettabbli.   Jiena ma nista’ nara l-ebda pajjiż li qed jieħu l-atteġjament as if to disrupt the process, anzi l-atteġjament huwa wieħed pożittiv ta’ “ejja nippruvaw naslu”. Se mai għandek ċerti pajjiżi li għandhom l-atteġjament kważi żejjed ta’ “ejja naslu”.  Għandek ċerti pajjiżi li jgħidu li l-abbozz huwa tajjeb kif inhu. Dik qed nirreżistuha għax għallinqas għandna niddiskutu biex nippruvaw inbiddlu ċerti aspetti. Fil-bidu kienet diffiċli ħafna. Jien stess ħassejt li hemm ċerta reżistenza pero’ l-presidenza Taljana mill-ewwel fehmet li dan ma jistax ikun. 

Hawnhekk irrid ngħid li fl-ewwel laqgħa preliminari kien hemm statements li jekk inti trid toħroġ b’xi emendi, trid tiġi b’alternative consensus.   Dwar dan jien stess kont għidt li that is a non-starter. Ma jistax ikun li tiġi tgħidli li biex inbiddel xi ħaġa li ma togħġobnix irrid insib alternative consensus. That’s a non-starter. Fil-prinċipju ġie aċċettat li dment li inti ma tagħmilx eżerċizzju biex ittellef jew biex twaqqaf il-proċess imma verament għandek każ, għandek tingħata l-possibbilta’ kollha li tagħmel dak il-każ.   Jien naħseb li all in all l-atteġjament huwa atteġjament li fejn hemm bżonn li niddiskutu, niddiskutu. Ovvjament kollha konxji bil-limitazzjoni tal-ħin u kollha konxji li dan huwa eżerċizzju li ħa t-tul biex sar. Wieħed irrid japprezza x-xogħol kollu li  sar u allura m’għandniex nippruvaw inbiddluh bla bżonn, pero’ fejn hemm aspetti ta’ sensittivita’ partikolari għandu jkollna l-ħin u l-possibbilta’ biex nippruvaw naslu għal kompromess aħjar.  Niġi issa għall-punti li qajjem l-Onor. Bartolo li staqsa jekk il-Gvern huwiex beħsiebu jirrapporta regolarment lil dan il-kumitat, Sur President.  

Iva, naħseb li importanti li min-naħa tiegħi nżomm kuntatt mac-Chairman tal-Foreign and European Affairs Committee biex jekk jista’ jkun, wara kull laqgħa ministerjali jkollna laqgħa tal-Foreign and European Affairs Committee. M’hemmx għalfejn nieħdu seduta sħiħa imma wara kull laqgħa ministerjali nistgħu ndaħħlu  item fl-agenda biex jien nirrapporta x’ġara fil-laqgħa ta’ qabel.   M’hemm l-ebda diffikulta’ dwar dan.   Jekk is-suġġett ikun ta’ ċerta portata forsi wieħed jgħid li hemm bżonn issir diskussjoni fil-plenarja. Hawnhekk irrid ngħid li jiena ma naħsibx li jkun lok li ssir rutina li kull darba jkun hemm laqgħa plenarja, imma għandna nużaw kemm jista’ jkun dan il-kumitat.

Fuq il-kwestjoni tal-wirt Nisrani naħseb diġa’ ntqal ħafna.  Il-pożizzjoni tal-Gvern Malti hija bħal dik ta’ numru ta’ pajjiżi oħrajn li għandu jkun hemm riferenza fil-preambolu.  Ir-riferenza għandha tkun formulata b’mod li kulma tagħmel hu li tirrifletti stat ta’ fatt. M’hijiex l-intenzjoni li din ir-riferenza tagħmel il-Kristjaneżmu bħala xi pre-kondizzjoni. Dik hija ħażina u jien stess kontra li tgħid li għandu jkun hemm riferenza għall-Kristjaneżmu biex isservi biex pajjiż jiġi prekluż milli jsir membru.  Jien assolutament kontra li ninqdew bil-Kristjaneżmu biex inħallu t-Turkija barra u din il-ħaġa rrid nagħmilha ċara, pero’ min-naħa l-oħra wieħed għandu jirrispetta l-istat ta’ fatt li l-Kristjaneżmu huwa parti sostanzjali ta’ l-għeruq Ewropej u naħseb li hija ħaġa pożittiva li għandha tkun fil-preambolu tal-kostituzzjoni.

Dwar dak li għandu x’jaqsam ma’ politika barranija u difiża, il-pożizzjoni tagħna hi li dment li l-provvedimenti jibqgħu kif inhuma fl-abbozz fejn inti għandek  l-unanimita’, aħna m’għandniex problema.    Jekk ikun hemm moviment biex jitfgħu xi provvedimenti eżistenti mill-unanimita’ għall-maġġoranza kwalifikata sewwa fil-qasam tat-tassazzjoni u kemm fil-qasam tal-politika barranija  u difiża, allura aħna nagħmlu l-almu tagħna kollu biex nirreżistuh.

Fuq il-minimu ta’ siġġijiet fil-Parlament Ewropew diġa’ għamilt aċċenn. L-Onor. Arrigo staqsa dwar x’tidher li hi l-pożizzjoni ta’ pajjiżi oħrajn f’dan ir-rigward. S’issa konna żewġ pajjiżi li għedna li l-minimu jrid ikun ta’ sitta.  L-ewwelnett, l-ewwel darba li dan it-topic ġie diskuss kien nhar il-Ħamis li għadda fil-European Council u konna żewġ pajjiżi li ħriġna bi statement at the level of head of state or government li l-minimu għandu jkun ta’ sitta.  Apparti aħna, il-pajjiż l-ieħor kien il-Lussemburgu. Malta ħarġet b’dan l-istatement għax involuta direttament u l-Lussemburgu naħseb li rrealizzaw li jistgħu jintlaqtu wkoll.  

Kien hemm pajjiżi oħrajn, kien hemm tmienja jew disgħa oħra li qalu li minimu ta’ erbgħa mhux aċċettabbli imma għandu jkun ta’ ħamsa. Bażikament qed nitkellmu fuq il-pajjiżi ż-żgħar bħall-Estonja, Ċipru, l-Irlanda, il-Fillandja u l-Islovenia.  Hawn irrid ngħid  li s’issa ma kienx hemm resistenza espressa kontra dan l-argument. Ovvjament wieħed irid jara kif se jiżviluppa, jiġifieri mhux qed neskludi li se jkun hemm pajjiżi partikolari li jgħidu li jridu li l-minimu għandu jibqa’ ta’ erbgħa. 

Kieku kellkom tistaqsu l-opinjoni tiegħi dwar jekk huwiex possibbli li l-minimu minn erbgħa jitla’ għal ħamsa ngħidilkom li naħseb li m’huwiex impossibbli, pero’ li l-minimu jitla’ għal sitta huwa ferm aktar diffiċli.  Minkejja dan m’hemmx dubbju li aħna se nagħmlu l-almu tagħna kollu fuq din il-kwestjoni.  Huwa diffiċli li ntellgħu l-minimu għal sitta għax dak ifisser li tkun tellajt it-threshold għal kulħadd, anke għal pajjiżi bħall-Islanda li jistgħu jissieħbu ‘l quddiem u li population-wise jistgħu jkunu iżgħar minn Malta.  Strettament ma nafx x’jista’ jiġri wkoll dwar pajjiżi bħal-Leichtenstein u Andorra. Ma tistax tgħid x’jista’ jiġri.  This is something which can still evolve, partikolarment jekk Andorra jkollha l-blessing ta’ Franza u Spanja biex tieħu sovranita’ assoluta.

Fuq il-maġġoranza kwalifikata ġejt mistoqsi jekk il-gvern għamilx analisi tal-kuntest kollu.  Għamilna analisi percentage-wise kemm toħroġ is-saħħa tagħna abbażi tal-weighted voting  u kemm toħroġ is-saħħa tagħna abbażi tal-population.   Persentaġġ minnhom jiġi 0.08% u l-oħra tiġi 0.01%, jiġifieri you are speaking of negligible amounts. At the end of the day jekk teħodha in abstract tgħid li hemm distinzjoni kbira imma fir-realta’ il-punt perċentwali is almost nil.  Is-saħħa tagħna f’dak li għandu x’jaqsam mal-qualified majority toħroġ mis-sieq l-oħra tal-qualified majority li trid maġġoranza ta’ stati. F’dik il-parti tal-qualified majority mechanism aħna għandna saħħa daqs il-Ġermanja pero’ meta tiġi għall-aspett ta’ popolazzjoni, ir-realta’ hi li aħna għandna 400,000 meta l-Ġermanja hemm 90 miljun ruħ.  Taħdimha kif taħdimha lilna mhux se tagħmlilna wisq differenza u allura m’hemmx għalfejn toqgħod tipprova tagħmel battalja minn xi ħaġa li lilek ftit li xejn se taffettwak.   

 ONOR. JOHN ATTARD MONTALTO: Ma nafx jekk hux possibbli li nieħdu pożizzjoni li l-kostituzzjoni tibqa’ b’minimu ta’ erbgħa bil-patt u l-kondizzjoni li Malta tingħata sitt membri. Kif inhi miktuba bl-ebda mod ma tgħid li Malta se jkollha erbgħa kif nimmaġinaw li se jkollha. Il-Ministru qal li l-istati l-oħrajn ma jridux minimu ta’ ħamsa jew sitta prinċipalment mhux minħabba pajjiżna imma minħabba l-probabbilta’ li fuq medda ta’ 15-il sena, l-Ewropa se tkompli żżid. Huwa possibbli li aħna u l-pajjiżi l-oħra li huma f’pożizzjoni bħalna, nieħdu pożizzjoni li  l-erbgħa tibqa’ hemm imma bħala kompromess jagħtuna sitta?   

  THE CHAIRMAN:  Fil-fehma tiegħi l-argument tiegħek jista’ jreġi pero’ hemm id-diffikulta’ li anke throughout il-konvenzjoni, kien hemm l-argument li inti għandek bżonn sitt membri biex tipparteċipa b’mod effettiv fil-Parlament Ewropew u fid-diversi kumitati.  Din m’hijiex tant marbuta biss mal-popolazzjoni imma ma’ demokrazija effettiva. Wieħed forsi jista’ jgħid li dawk l-erbgħa jsiru ħamsa pero’ mbagħad xorta Malta jkollha sitta. Dak il-ħamsa mbagħad ikun jagħmel ħafna iktar sens għall-Islanda u hekk tiġi aktar viċin in-numru ta’ sitta. Wara kollox in-numru ta’ erbgħa huwa numru żgħir u huwa veru li min se jkollu erbgħa - li żgur li mhux se tkun Malta għax hemm bżonn l-unanimita’ u l-approvazzjoni tagħna biex tinżel għal erbgħa - mhux se jkollu rappreżentanza effettiva.

  ONOR. JOHN ATTARD MONTALTO:  Bħala perċentwali tar-rappreżentanza tal-pajjiżi fil-Kunsill ta’ l-Ewropa, kif tikkompara mar-rappreżentanza fil-European Union? Fil-Kunsill ta’ l-Ewropa għandek iżjed pajjiżi għax hemm 47, inkluż ir-Russja u t-Turkija b’popolazzjonijiet kbar immens u minkejja dan aħna għandna tliet membri. Aħna nistgħu noħorġu bl-argument li minkejja li fil-Kunsill ta’ l-Ewropa hemm id-doppju bħala popolazzjoni, Malta għandha tliet membri u allura  għandu jkollna sitta?   

  ONOR. JOE BORG:  Il-pożizzjoni tagħna għandha kemm jista’ jkun tkun konsistenti ma’ dak li għedna s’issa.  Ma jistax ikollok parteċipazzjoni effettiva jekk mhux b’sitta.  Aħna qed nagħmlu l-almu tagħna kollu biex inġibu sitta. Jista’ jkun hemm fall-back position - jiġifieri m’aħniex qed ngħidu neċessarjament li daqshekk -  fejn tgħid  li b’ħamsa tista’ b’xi mod jew ieħor topera għalkemm b’diffikultajiet akbar milli b’sitta.  

Min-naħa l-oħra, wieħed jista’ jagħmel l-argument li għandu jsir arithmetical adjustment f’ta’ Nizza għax aħna presso a poco daqs il-Lussemburgu u l-Lussemburgu għandha sitta. Fuq kollox fil-każ ta’ l-Ungerija u tar-Repubblika Ċeka sar arithmetical adjustment, allura għax m’għandux isir aġġustament għal Malta?  Għallinqas proviżorjament nitilgħu għal sitta imbagħad jekk eventwalment kulħadd jinżel għal minimu ta’ ħamsa – għax la tidħol it-Turkija il-pajjiżi ż-żgħar jinżlu għal minimu ta’ ħamsa - dik narawha at that moment in time.   Pero’ in any case trid tkun b’unanimita’. 

Rigward dak li qal l-Onor. Attard Montalto dwar il-Kunsill ta’ l-Ewropa, nagħmel il-punt biss li kieku l-Parlament Ewropew kien għadu sempliċement assemblea parlamentari fejn isir ħafna diskors iżda saħħa xejn, naħseb kieku kienu jaċċettaw mingħajr problema ta’ xejn li aħna jkollna anke għaxra u l-Ġermanja jkollhom tletin. Malli inti qed tagħti saħħa lill-Parlament Ewropew li jiddeċiedi flimkien mal-Kunsill tal-Ministri hemmhekk imbagħad is-sitwazzjoni ssir ferm  differenti. L-assemblea parlamentari tal-Kunsill tal-Ewropa – u m’inix qed ngħid hekk bi kritika - m’għandhiex is-saħħa li għandu l-Parlament Ewropew u allura waqt li huwa faċli li fl-assemblea parlamentari tal-Kunsill ta’ l-Ewropa jaċċettaw li Malta jkollha tlieta u l-Ġermanja jkollha disgħa, mhux se jaċċettawha fil-Parlament Ewropew.

  ONOR. JOHN ATTARD MONTALTO: Kif tafu, jien osservatur fil-Parlament Ewropew iżda m’aċċettawnix biex noqgħod f’żewġ kumitati. Jien qiegħed fil-kumitat legali iżda xtaqt inkun ukoll fil-kumitat li għandu x’jaqsam ma’ l-industrija, pero’ it-talba tiegħi ġiet rifjutata.  Issa tinsiex li kumitati hemmhekk jista’ ikun hemm sitta, sebgħa jekk mhux tmienja li jkunu importanti. Fil-pożizzjoni tagħna huwa possibbli li tlaħħaq tnejn, iebsa imma possibbli. Jekk ikollok il-kumitat politiku jew legali għandek ħafna u ħafna xogħol fih, għaliex kważi kollox jgħaddi minn hemm, imbagħad jekk tikkombinah ma’ wieħed b’inqas xogħol timxi. Jien ġejt rifjutat li nistgħu mmorru nisimgħu... (Interruzzjonijiet) Il-pożizzjoni ta’ l-observers qiegħda identika għal dik ta’ l-MEPs.  

  ONOR. JOE BORG:  Ħalli nwaqqfek ftit fuq din. Safejn naf jien ir-regola hi li kull membru jista’ jkun membru sa żewġ kumitati imbagħad ikollok observer capacity. Inti meta tlabt li tkun fil-kumitat ta’ l-industrija ġejt rifjutat mhux għax  m’intix eliġġibli, imma f’dak il-kumitat partikolari diġa’ kien hemm the maximum number of members.   Kieku ridt stajt għażilt kumitat ieħor.

  THE CHAIRMAN:  Jekk tippermettieli se jkolli nwaqqfek biex nitlob lill-Ministru jagħlaq id-diskussjoni.

  ONOR. JOE BORG: Biex nirrispondi ftit l-punti li fadal rrid ngħid li fuq il-kummissjoni aħna naqblu dwar il-pożizzjoni kif inhi, pero’ jiena kkritikajt pajjiżi oħrajn li ħadu pożizzjoni riġida żżejjed u aħna rridu noqogħdu attenti li ma niġux f’pożizzjoni riġida żżejjed. Jiġifieri fl-aħħar mill-aħħar għandu jkun hemm fall-back position. Il-punt fundamentali huwa li kull pajjiż jiġi trattat l-istess. Jien lest li naċċetta fall-back position li kemm jista’ jkun tkun viċin dak li nixtiequ bħala l-ideal, pero’ lest li naċċetta fall-back position li ma tiddiskriminax bejn il-pajjiżi.  Pożizzjoni li tiddiskrimina bejn il-pajjiżi assolutament m’hijiex aċċettabbli. 
Nixtieq ngħid xi ħaġa wkoll fuq il-kwestjoni tal-qorti ta’ l-awdituri, anke biex niċċaraw l-affarijiet. Sal-lum m’hemmx distinzjoni bejn istituzzjoni u oħra  u dawn huma kollha ħallata ballata.  Fil-proposta għat-trattat kostituzzjonali għandek kapitlu msejjaħ “institutional framework” fejn inti għandek the Union’s institutions. Il-framework istituzzjonali jikkomprendi the European Parliament, the European Council, the Council of Ministers, the European Commission u the Court of Justice. Forsi hawnhekk ma toħroġx ċara biżżejjed pero’ dawn huma l-istituzzjonijiet li għandhom a decision-taking capacity. 

Per eżempju,  il-Parlament Ewropew għandu co-decision mal-European Council u mal-Council of Ministers.  Il-European Council kif ġej għandu decision-taking capacity anke għax daħal il-kunċett tal-qualified majority.  Il-Council of Ministers ukoll.  Il-European Commission toħroġ ċerta leġislazzjoni u tipproponi u l-court of justice jagħmillek il-case law. L-oħrajn ma jissemmewx mhux għax huma istituzzjonijiet inqas imma għax huma istituzzjonijiet li m’humiex ta’ natura leġislattiva. Fosthom ta’ min isemmi speċifikament il-bank ċentrali Ewropew u l-court of auditors.  Jiiena ma naħsibx li għandha tiġi interpretata li dawn huma trattati inqas sempliċement għax ma jaqgħux taħt il-qafas istituzzjonali.  Se mai wieħeed jiċċara li l-qasma qiegħda minħabba li dawk imsemmija għandhom decision-taking capacity u l-oħrajn m’għandhomx.

L-aħħar punt li xtaqt nagħmel huwa dwar il-foreign minister.  Artiklu 27 jagħmilha ċara li l-European minister of foreign affairs għandu dak li nsejħulu l-double hatting, kappell wieħed minnhom bħala membru fil-foreign affairs council u adirittura hemm ukoll il-proposta li jkun il-president tal-foreign affairs council  u jkun long-term. Għandek imsemmi wkoll il-mekkaniżmu kif jintgħażel u r-rwol tiegħu:

“The Union minister for foreign affairs shall contribute by his proposals to the development of the common foreign policy which he shall carry out as mandated by the Council of Ministers.”

Jiġifieri dan m’huwiex jaħdem on his own steam imma jieħu l-mandat mill-Kunsill tal-Ministri u allura l-foreign minister qisu l-prokuratur tal-Council of Ministers. Barra li jkun membru fil-foreign affairs council huwa wkoll wieħed  mill-viċi presidenti tal-kummissjoni fejn ikollu r-rwol ta’ external relations commissioner.

   THE CHAIRMAN:  Grazzi ħafna.  Naħseb li kienet diskussjoni interessanti. Nirringrazzjaw lill-Ministru tal-kummenti li għamel fl-aħħar.  Fin-noti li għandi jien għar-rigward ta’ l-IGC, irrid ngħid li ma naħsibx li nafu eżattament kemm baqa’ laqgħat pero’ jidher li baqa’ sa nofs Diċembru. Kif qal tajjeb il-Ministru, meta wieħed iħoss il-bżonn dan il-kumitat jista’ jkollu diskussjoni qasira bħala parti mill-agenda fuq kif qed tiżviluppa l-IGC.

L-aħħar kumment li rrid nagħmel huwa kumment li kien hemm il-Kummissarju Vitorino meta spiċċat il-Konvenzjoni Ewropea.  Dan kien qam biex jitkellem fuq dan id-dokument u kien qal li l-kapijiet ta’ l-istat u l-ministri fl-IGC jitolbu biss li jkunu biss kirurġi, li meta jaraw li hemm bżonn issir operazzjoni fuq il-pazjent jagħmlu l-operazzjoni u jagħmluha b’mod li ma joqtlux lill-pazjent!   Grazzi. 

Fid-9.15 p.m. il-Kumitat aġġorna għal data oħra.  

